
MINUTI

Il-Minuti tal-Laqgħa Nru. 3 li saret fil-31 ta’ Jannar, 2018 ġew konfermati.

IĊ-CHAIRPERSON (Onor. Alex Muscat): Nagħti merħba lil kull min hawn preżenti għal din il-laqgħa tal-lum. 

KORRISPONDENZA

IĊ-CHAIRPERSON:  Ninforma lill-Kumitat li rċevejt is-segwenti korrispondenza:

· Note verbal mill-Ambaxxata tar-Repubblika Torka; u
· 
· email mibgħuta mill-Onor. Godfrey Farrugia u mill-Onor. Marlene Farrugia fejn talbuni biex dan il-Kumitat jiddiskuti l-pjan tal-2006 li titkabbar iż-żona industrijali ta’ Bulebel.  

Jien m’għandi ebda problema biex nilqa’ it-talba tal-Onor. Godfrey Farrugia u l-Onor. Marlene Farrugia, u jekk illum nagħlqu dawn iż-żewġ materji – u hekk nixtieq li nagħmlu –  inkunu nistgħu nagħmlu din id-diskussjoni fil-laqgħa li jmiss. 

Ngħaddu issa għall-ewwel item li għandna fuq l-aġenda.




















TALBA TAL-ONOR. GODFREY FARRUGIA U L-ONOR. MARLENE FARRUGIA GĦAL DISKUSSJONI DWAR IL-FUEL STATIONS POLICY (Kont.)

IĊ-CHAIRPERSON: Illum kellu jkun magħna l-Kap Eżekuttiv tar-Regolatur tas-Servizzi tal-Enerġija u Servizzi tal-Ilma, li fil-fatt qiegħed preżenti u nistiednu jingħaqad magħna fuq il-Mejda. 

L-Inġinier Marjohn Abela ħa postu madwar il-Mejda.

IĊ-CHAIRPERSON:  Inġinier Abela, inti llum qiegħed hawnhekk għax fil-laqgħa li għaddiet kien hemm xi mistoqsijiet marbutin ma’ liċenzji tal-pompi tal-fuel.  Għalhekk, nixtieqek tgħid eżattament x’inhu r-rwol tagħkom vis-à-vis l-pompi tal-fuel li għandna f’pajjiżna, kemm dawk eżistenti kif ukoll possibbilment dawk ġodda li jridu jiftħu.

L-INĠ. MARJOHN ABELA (Kap Eżekuttiv, Regolatur tas-Servizzi tal-Enerġija u Servizzi tal-Ilma): Meta persuna tapplika għal fuel station, l-ewwel tmur għand il-Planning Authority (PA), imbagħad huma jikkonsultaw magħna biex noħorġu l-clearance letter. Bażikament il-clearance letter tkun fuq l-aspett tekniku. Peress li s-suq tal-fuel huwa liberalizzat, m’hemmx kwota, jiġifieri għal dak li jirrigwarda l-liċenzja, ladarba jilħqu l-istandards tekniċi, wara li nkunu ħriġna clearance letter iġibu l-permess tal-PA u xi affarijiet oħra li nitolbu, u toħroġ l-authorisation lill-applikant. 

IĊ-CHAIRPERSON: Hemm xi rekwiżiti li wieħed irid ikollu biex toħorġulu l-liċenzja? 

L-INĠ. MARJOHN ABELA: Primarjament l-applikant iqabbad dak li nsejħulu competent person li jkun approvat mir-Regolatur, li jkun warranted engineer, jippreżenta technical report dwar il-pjanijiet tiegħu ta’ kif se jibni l-fuel station, aħna nevalwaw ir-rapport u noħorġu l-clearance letter u abbażi tal-clearance letter imbagħad jista’ ikompli, ovvjament jekk ikollu l-permess tal-PA. 

IĊ-CHAIRPERSON: Jiġifieri jekk fhimt sew, m’hemmx limitu kemm tistgħu toħorġu liċenzji.

L-INĠ. MARJOHN ABELA: Le, m’hemmx limitu.

IĊ-CHAIRPERSON: Minn dejjem kien hekk?

L-INĠ. MARJOHN ABELA: Minn meta s-suq ġie lliberalizzat. Hemm direttiva tal-Unjoni Ewropea, jidhirli s-Services Directive, li tgħid li ma tistax tagħmel kwota fuq min ibigħ il-fuel, fost affarijiet oħra. 

IĊ-CHAIRPERSON: Kemm ilha fis-seħħ din id-direttiva?

L-INĠ. MARJOHN ABELA: Ma niftakarx. Kemm ili fil-kariga jien, jiġifieri mill-2015, qatt ma kien hemm kwoti ta’ fuel stations. Nimmaġina li ilha madwar għaxar snin.

IĊ-CHAIRPERSON:  L-Onor. Farrugia.

ONOR. GODFREY FARRUGIA: Inġ. Abela, kien hemm żewġ kawżi fl-Unjoni Ewropea, waħda kontra l-Greċja u l-oħra kontra Sqallija, speċifikament dwar fuel stations.  Bħala riżultat ta’ waħda minnhom, il-Greċja kienu għamlu restrizzjonijiet fuq l-ammont ta’ fuel stations fejn Stati Membri tal-Unjoni Ewropea kellhom iktar diffikultà biex jiftħu fuel station fil-Greċja minn dawk li joqogħdu l-Greċja stess. Il-konklużjonijiet li ħarġu mill-qorti kienu qalu li meta niġu għal distanzi bejn fuel station u oħra m’għandux ikun limitat, ħlief għal żewġ istanzi; fil-każ ta’ road safety, u fil-każ ta’ protezzjoni tal-ambjent. Jiġifieri għalkemm hemm id-direttiva li għadek kemm semmejt dwar il-free market, xorta hemm limitu għax hemm dawk iż-żewġ eċċezzjonijiet tar-road safety u tal-environmental protection. Fil-laqgħa preċedenti ta’ dan il-Kumitat, iċ-Chair tal-Environment and Resources Authority (ERA) qal li l-ambjent għandu jkollu preċedenza, u dan, fil-fehma tiegħi, huwa fattur importanti meta nqisu l-istat ta’ pajjiżna bħala a small nation state.  Intom tqisu dawn iż-żewġ fatturi li semmejtlek, li joħorġu minn deċiżjoni tal-Qorti tal-Unjoni Ewropea, meta tiġu biex tagħtu liċenzja? 

L-INĠ. MARJOHN ABELA: Jien nifhem il-punt li qajjimt inti, però dawn ma jaqgħux taħt ir-remit tagħna.

ONOR. GODFREY FARRUGIA:  Mela taħt min jaqgħu?

L-INĠ. MARJOHN ABELA: Ma nafx.  Ir-remit tagħna, kif spjegajtlek, jikkonċerna l-aspett tekniku.

ONOR. GODFREY FARRUGIA: Jiġifieri nifhem li jaqa’ taħt ir-remit tal-PA?

L-INĠ. MARJOHN ABELA: Il-land use huwa responsabilità tal-PA, ir-road safety hija responsabilità ta’ Transport Malta (TM), u l-ambjent jaqa’ taħt l-ERA. 

ONOR. GODFREY FARRUGIA:  Nirringrazzjak.

IĊ-CHAIRPERSON:  Il-Ministru Herrera.

ONOR. JOSÈ HERRERA (Ministru għall-Iżvilupp Sostenibbli, Ambjent u Tibdil fil-Klima): Inġ. Abela, inti spjegajt li meta tiġi biex toħroġ liċenzja, l-ewwel tara jekk il-permess ħariġx mill-PA, u jekk m’hemmx il-permess ma tagħtix il-liċenzja. Ovvjament, il-PA qabel ma toħroġ il-liċenzja tkun ikkonsultat mal-ERA u l-ERA tkun għamlet is-sottomissjonijiet tagħha, jew il-pożizzjoni tagħha ċara dwar l-aspett ambjentali. Allura nifhem li l-aspett ambjentali jiġi kkunsidrat minn regolatur ieħor, u ċioè mill-ERA. Min-naħa tagħkom għandkom xi kriterju oġġettiv li tanalizzaw qabel ma toħorġu permess?

L-INĠ. MARJOHN ABELA: Kif diġà spjegajt, l-ewwel noħorġu clearance letter abbażi tar-rapport tal-inġinier, jiġifieri technical appraisal, imbagħad ladarba l-applikant imur bih għand il-PA u l-PA ikunu sodisfatti u tinbena l-petrol station, l-applikant jerġa’ jiġi għandna bil-commissioning report, nitolbu wkoll li jkun hemm il-permess tal-PA, u ladarba jkun hemm dawk, noħorġu l-licence to operate għal 10 snin. 

ONOR. JOSÈ HERRERA: Jiġifieri intom, bħala regolatur, il-kriterju oġġettiv tagħkom huwa l-aspett tekniku. 

L-INĠ. MARJOHN ABELA:  Hekk hu.

ONOR. RODERICK GALDES (Segretarju Parlamentari għall-Akkomodazzjoni Soċjali): Inġ. Abela, għandkom dettalji ta’ kemm għad fadal kerbside petrol stations mill-antiki?

L-INĠ. MARJOHN ABELA: Le, aħna ma nikklassifikawhomx bħala kerbside jew mhux kerbside. Jekk tidħol fil-website tagħna ssib li huma kollha listed; fil-fatt hemm 77.

ONOR. RODERICK GALDES: Qatt ma kien hemm policy li dawn iridu joħorġu ‘l barra minħabba...

L-INĠ. MARJOHN ABELA: Imma dik mhijiex policy tagħna.

ONOR. RODERICK GALDES: Hija policy tal-PA?

L-INĠ. MARJOHN ABELA: Hekk naħseb. 

IĊ-CHAIRPERSON:  Qed nifhem li llum għandkom 77 liċenzja. 

L-INĠ. MARJOHN ABELA: Iva, 69 Malta u tmienja Għawdex.

IĊ-CHAIRPERSON:  Tagħmlu distinzjoni bejn liċenzji ta’ pompi eżistenti u liċenzji ġodda?

L-INĠ. MARJOHN ABELA: F’liema sens?

IĊ-CHAIRPERSON:  Jiġifieri tiddistingwu bejn liċenzji ta’ operaturi eżistenti u dawk ġodda?

L-INĠ. MARJOHN ABELA: Le. Kif għedt, aħna ma narawx kwoti, jiġifieri għalina kollha huma l-istess. 

IĊ-CHAIRPERSON: Meta jkollok operaturi eżistenti, dawk li forsi anke ilhom stabbiliti ammont ta’ żmien u possibbilment jiġu anke biex jagħmlu renewal, tkunu qegħdin tippretendu li jekk ma jilħqux ċerti kriterji...

L-INĠ. MARJOHN ABELA: Il-liċenzja noħorġuha għal għaxar snin, u kull sena nitolbu rapport mingħand l-inġinier biex jekk ikun hemm xi issues tekniċi, wieħed ikun jista’ jarahom. 

IĊ-CHAIRPERSON:  Għal kull waħda mill-pompi?

L-INĠ. MARJOHN ABELA: Iva, għal kull waħda. 

IĊ-CHAIRPERSON:  U llum il-ġurnata, il-pompi jissodisfaw il-kriterji eżistenti?

L-INĠ. MARJOHN ABELA: Ovvjament ikun hemm issues li wieħed irid jittekiljahom, imma ladarba jiġu solvuti dawk l-issues nibqgħu għaddejjin. 

IĊ-CHAIRPERSON:  U matul iż-żmien kien hemm xi differenzi fir-regolamenti? Jiġifieri llum sirna iktar strinġenti? Jekk qabel kelli ċisterna tal-fuel, illum ir-rekwiżiti...?

L-INĠ. MARJOHN ABELA: Fl-2010 l-Malta Resources Authority (MRA) kienet talbet li jsir refurbishment tal-petrol stations u tathom żmien sas-sena 2020 biex jagħmlu dan. Fil-fatt daħlu ħafna applikazzjonijiet għar-refurbishment għand il-PA u qegħdin jiġu trattati, kemm min-naħa tagħna kif ukoll min-naħa tal-PA. 

IĊ-CHAIRPERSON: Jiġifieri kien hemm rekwiżit biex huma jaġġornaw il-faċilitajiet tagħhom.

L-INĠ. MARJOHN ABELA: Hekk hu. Ħafna mir-rekwiżiti ġodda jeffettwaw l-ambjent. Pereżempju, it-tank fejn iżommu l-fuel qabel kien ikun single skin, imma biex jiġi evitat li jkun hemm leaks li jipperkolaw fil-ground water, issa jridu jkunu double skin. Issue oħra hija tal-vapour recovery. Kif wieħed jista’ jinnota, fil-fuel stations il-ġodda ma jkunx hemm irwejjaħ ta’ fumes għax id-dispensers għandhom ċertu apparat biex jiġbdu l-vapour.  Għalkemm dawn l-affarijiet huma tekniċi, qegħdin jiddaħħlu biex jieħdu ħsieb l-ambjent u s-saħħa tal-bniedem.

IĊ-CHAIRPERSON:  Għandkom informazzjoni dwar kemm għad fadal pompi eżistenti li jridu jagħmlu dan l-aġġornament?

L-INĠ. MARJOHN ABELA: Għad fadal ħafna, imma l-applikazzjonijiet deħlin.
IĊ-CHAIRPERSON:  U għandhom skadenza sa sentejn oħra? 

L-INĠ. MARJOHN ABELA:  Hekk hu.

IĊ-CHAIRPERSON: U min mhuwiex qiegħed skont l-istandards il-ġodda, bilfors li jrid jaġġorna ruħu f’dawn is-sentejn.

L-INĠ. MARJOHN ABELA: Iva. 

ONOR. RODERICK GALDES: X’jiġri fl-eventwalità li dawn ma jkunux jistgħu jagħmlu l-upgrade mitlub? 

L-INĠ. MARJOHN ABELA: Jien ma kontx hemm dak iż-żmien, però naf li l-ftehim kien sar bejn ir-rappreżentanti tal-fuel stations u l-MRA. 

ONOR. GODFREY FARRUGIA: Inġ. Abela, nirringrazzjak tal-informazzjoni li qed tagħtina. Minbarra din il-projection għas-sena 2020, bħala Awtorità għandkom projections oħrajn?

L-INĠ. MARJOHN ABELA: F’dan ir-rigward le. 

ONOR. GODFREY FARRUGIA: Il-Gvern ħabbar li hemm direzzjoni li sas-sena 2040 kemm jista’ ikun pajjiżna jaqleb electric.  Min-naħa tagħkom bdejtu tfasslu xi studju għall-mod kif għandna naslu għal dan l-għan, li għalkemm jidher li huwa ‘l bogħod, huwa fil-fatt viċin? Dan meta l-Unjoni Ewropea qiegħda tirsisti biex l-Ewropa kollha taqleb għall-electric cars, jekk m’iniex sejjer żball, sas-sena 2035.

L-INĠ. MARJOHN ABELA: Biex tiċċarġja electric car m’għandekx bżonn fuel station; wieħed jista’ jiċċarġjaha fil-garaxx, kull m’għandek bżonn huwa three-pin plug, tipplaggjaha u tiċċarġjaha. 

ONOR. GODFREY FARRUGIA: Grazzi tal-informazzjoni; napprezza ħafna. Allura fil-fehma tiegħek x’se jkun l-użu tal-fuel stations wara din id-data?

L-INĠ. MARJOHN ABELA: Nimmaġina li jekk ma jibqax użu tagħhom, jiġu phased out accordingly. Is-suq isuq; f’dan il-każ il-karozzi! 
IĊ-CHAIRPERSON: Hawn min jixtieq jagħmel xi mistoqsijiet min-naħa tal-pubbliku?

Is-Sur Baldacchino.

[bookmark: _GoBack]IS-SUR ALFRED BALDACCHINO: Grazzi, Sur President, talli tatjni l-opportunità biex nitkellem.  Nixtieq, jekk jogħġbok, nistaqsi ftit domandi lill-Inġ. Abela, kemm fuq il-prinċipju ekonomiku kif ukoll fuq il-prinċipju ambjentali. Bażikament, il-prinċipju ekonomiku huwa li meta jkollok supply iktar mid-domanda, is-suq jirregolarizza ruħu waħdu, jiġifieri jekk id-domanda se tonqos, min se jissuplixxi se jonqos ukoll. Kif qal l-Onor. Farrugia, il-viżjoni Ewropea, minħabba raġunijiet ambjentali, hija li nsibu sors ta’ enerġija differenti, li huwa l-elettriku, u kif aċċenna wkoll u qabel miegħu l-Inġ. Abela, din se tnaqqas id-domanda ta’ fuel stations. Id-domanda tiegħi hija jekk meta jiġu biex joħorġu permess ir-regolaturi, dawn jeħduhomx in konsiderazzjoni.  Kif nista’ nifhem – u kkoreġini jekk jien żbaljat – huma jqisu biss li l-applikazzjoni tilħaq l-aspetti tekniċi biex isservi ta’ fuel station, u l-affarijiet ambjentali u affarijiet oħrajn ta’ kif se jaġixxi s-suq għada pitgħada, ma jeħduhomx in konsiderazzjoni. Ħalli nitkellem dwar l-aspett ambjentali. 

Għalkemm għandna Ministru responsabbli mill-ambjent, dan ma jfissirx li r-responsabilità ambjentali hija biss tiegħu, imma hija waħda kollettiva. Kwalunkwe ministru, fl-attività tiegħu, jista’ ikollu impatt ambjentali. Fl-opinjoni tiegħi jien naraha kemmxejn ta’ frammentazzjoni li għandek entità li toħroġ permess, u jekk jimpattax fuq l-ambjent mhijiex problema tagħha, u jekk jimpattax fuq il-planning mhijiex problema tagħha. Meta l-kundizzjonijiet tas-suq se jnaqqsu l-bżonn ta’ fuel stations, jekk ikun hemm fuel station li tagħlaq, ir-regulatur kulma jkun jinteressah hu li jżomm il-liċenzja, u ma jidħolx fuq jekk il-footprint li qed tintuża jistax jintuża, u allura tinħoloq problema minn aspett ambjentali u mill-aspett ta’ planning. Meta deċiżjoni tittieħed b’mod frammentat, għada pitgħada – u dan nistgħu narawh għax għada pitgħada se jkun hemm bidliet kbar fl-użu tal-enerġija – se toħloq problema oħra. Is-sid huwa liċenzjat – kif nifhem jien u dejjem subject to correction – biex jaqdi s-supply tal-fuel biss, jiġifieri jekk dan ma jkollux liċenzja, se jieqaf. Ma jaħsibx l-Inġ. Abela li minflok ma d-deċiżjonijiet jittieħdu separatament, fis-sens li l-ewwel tiġi clearance min-naħa tar-regolatur għall-fuel station, imbagħad tmur għand l-ambjent biex jaraw x’jaħsbu, imbagħad tmur għand il-PA biex jaraw x’jaħsbu...

IĊ-CHAIRPERSON: Sur Baldacchino, nitolbok tagħmillu mistoqsija speċifika.

IS-SUR ALFRED BALDACCHINO:  Inġ. Abela, ma taħsibx li jekk id-deċiżjoni tittieħed b’mod kollettiv qabel joħroġ il-permess, u tittieħed in konsiderazzjoni l-viżjoni tad-domanda tal-enerġija li se tnaqqas is-supply tal-fuel kemm mill-aspett ta’ obbligi internazzjonali tal-EU kif ukoll minħabba s-suq fih innifsu, issolvi ħafna problemi?  Għax inutili tieħu deċiżjoni llum biex għada tinħoloq problema li jridu jiffaċċjawha entitajiet oħrajn. 

IĊ-CHAIRPERSON: Grazzi tal-mistoqsija.

L-INĠ. MARJOHN ABELA: Naħseb li d-deċiżjoni diġà qiegħda tittieħed b’mod kollettiv għax aħna, kif diġà għedt, noħorġu clearance letter fil-bidu biss, imbagħad il-PA jikkonsultaw magħna, jagħtuna permess noħorġu l-clearance letter, jikkonsultaw ma’ entitajiet oħrajn, u ladarba jkollhom il-clearances tal-entitajiet kollha joħroġ il-permess tal-PA u ladarba jkun hemm dawn il-permessi, finalment noħorġu l-licence to operate għal 10 snin. Issa jekk wara 10 snin dan ma jibqax vijabbli u ma jerġax japplika, ovvjament ma terġax toħroġ. (Interruzzjonijiet) Jien nifhmek, imma aħna għandna r-remit tagħna skont il-liġi; ma nistax nagħmel affarijiet li l-liġi ma tippermettilix nagħmel.

IS-SUR ALFRED BALDACCHINO: Hawnhekk id-domanda tiegħi tiġi aktar importanti. Minflok wieħed jagħti l-clearance, din ma tistax tittieħed kollettivament wara li tiddiskutu t-tlieta bejnietkom?  Jiġifieri jkun hemm il-clearance min-naħa tal-ambjent, il-clearance min-naħa tal-PA u l-clearance min-naħa tar-regolatur li joħroġ il-liċenzja. 

IĊ-CHAIRPERSON: Nitlob lir-rappreżentanti tat-tliet awtoritajiet jiġu fuq il-Mejda.

Is-Sur Buttigieg.

IS-SUR JOHANN BUTTIGIEG (Chairman Eżekuttiv tal-Awtorità tal-Ippjanar): Li rrid ngħid jien hu li meta saret din il-policy it-tliet aġenziji kienu nvoluti u t-tlieta taw il-feedback tagħhom meta resqet quddiem dan il-Kumitat.

ONOR. GODFREY FARRUGIA: Jiġifieri, jekk qed nifhem sew, fl-aħħar mill-aħħar id-deċiżjoni hija tal-Bord tal-PA.

IĊ-CHAIRPERSON: Il-PA toħroġ il-permess tal-iżvilupp, mhux il-liċenzja biex wieħed jopera.

ONOR. GODFREY FARRUGIA: Kollox sew, imma min-naħa tar-Regolatur tas-Servizzi tal-Enerġija u Servizzi tal-Ilma qalulna li huma joħorġu l-liċenzja biex wieħed jopera ladarba tittieħed id-deċiżjoni f’dak il-board meeting, jiġifieri d-deċiżjoni fl-aħħar mill-aħħar hija tal-PA. Ladarba l-PA tagħti l-clearance, allura l-liċenzja toħroġ sakemm ħadd ma jappella. Qed nifhem sew illi kieku kellhom jinbidlu xi parametri fil-policy nnifisha li għandha x’taqsam mal-fuel stations, irridu nibdluha biex il-proċess tagħha jkun tali li l-PA jkollha gwidi fejn l-ambjent f’dan il-każ jiġi ssalvagwardjat? U jekk hu hekk, l-ERA kif se tidħol fiha?

ONOR. JOSÈ HERRERA: Kif kelli okkażjoni ninforma lil dan il-Kumitat fil-laqgħa preċedenti, jien tajt struzzjonijiet lill-ERA – hemm artiklu fil-liġi li jagħtini l-poter li nagħmel dan – li hija r-regolatur tal-ambjent, biex fi żmien xahrejn tiddraftja policy ġdida għal rakkmandandazzjoni lill-PA. Jiġifieri daparti tal-ERA d-direzzjoni politika, almenu minni, kienet ċara, u ċioè li wieħed irid jirrevedi l-policy kif inhi, tenut kont iċ-ċirkostanzi reali attwali tal-mument. Forsi jkun interessanti naraw f’liema stadju l-ERA waslu f’din il-biċċa xogħol. 

IL-PERIT MICHELLE PICCININO (Direttur fl-Awtorità għall-Ambjent u r-Riżorsi): Se nibda bid-domanda tal-Ministru. Aħna qegħdin nevalwaw il-policy kif inhi, qegħdin naraw anke mill-esperjenza, jiġifieri bl-eżempji li kellna sal-lum il-ġurnata tal-evalwazzjoni li kellna riċentement tal-fuel stations, x’kienu the major issues, u qegħdin inħarsu lejha minn dak l-aspett. Jista’ jagħti l-kas li ma jkunx hemm bżonn ta’ overhaul sħiħa tal-policy, għax kif qal tajjeb is-Sur Buttigieg, il-proċess kien laborjuż u twil u diġà nvolva l-entitajiet. Aħna se niskattaw il-proċess billi nħarsu lejn dawk l-areas li nħossu li forsi qegħdin jagħtu leeway ħafna iktar wiesgħa fejn jidħol l-aspett ambjentali. 

Biex nirrispondi lill-Onor. Farrugia, meta kienet qed tinħema l-policy, l-ERA kienet tifforma parti mill-Malta Environment and Planning Authority (MEPA), fejn allura kellek awtorità waħda li qed tħares lejn l-aspetti u qiegħda fil-kontroll tas-sitwazzjoni miż-żewġ aspetti, u allura kellha aktar kontroll rigward l-issue li semma ben tajjeb is-Sur Baldacchino. Illum il-ġurnata r-rwol tal-ERA huwa proprju dak li semma l-Onor. Farrugia; fil-proċess hemm maħsub li jkun hemm il-pożizzjoni tal-ERA u l-pożizzjoni dwar l-issues ambjentali.

IS-SUR ALFRED BALDACCHINO: Sur President, in vista ta’ dak li ntqal issa u in vista ta’ dak li ntqal fl-aħħar laqgħa li kellna nixtieq nagħmel mistoqsija, u jekk inhu possibbli, jirrisponduni t-tliet entitajiet involuti. Għalkemm it-tliet entitajiet kienu nvoluti biex jifformulaw il-policy, jidher li d-deċiżjonijiet biex tiġi mplimentata qegħdin jittieħdu b’mod individwali. Jien l-iktar li jinteressawni huma dawk il-fuel stations li se jingħataw permess fl-outside development zones (ODZs). Dawk il-liċenzji li ngħataw, jew se jingħataw f’ODZ in vista ta’ dak li għadni kif spjegajt li s-suq jista’ iwassal biex ikun hemm inqas supply, l-awtoritajiet konċernati dwar change of use ta’ dak is-sit, ta’ dik il-footprint li ngħatat liċenzja fuqu biex iservi biss ta’ fuel station...  Kif jikkummentaw it-tliet entitajiet dwar jekk jiġu ffaċċjati b’każ fejn fuel station ma baqgħetx tiffunzjona għax mhijiex financially viable minħabba ċ-ċirkostanzi li wieħed qed jarahom jersqu lejna b’mod iktar mgħaġġel?  Kif se jaġixxu dwar iċ-change of use ta’ dik il-footprint li tkun ittieħdet mill-ODZ?

IS-SUR JOHANN BUTTIGIEG: Sempliċi, naraw xi tkun il-policy dak iż-żmien u ovvjament nimplimentawha. 

IL-PERIT MICHELLE PICCININO: Il-pożizzjoni tagħna llum il-ġurnata hija ċara ma’ kulħadd. L-ERA qed toġġezzjona għal żvilupp ta’ fuel stations ‘il barra miż-żoni ta’ żvilupp, jiġifieri qegħdin naċċettaw li jkunu f’areas fejn huma diġà mpattati b’ċertu żvilupp, qegħdin naċċettaw li jkunu f’areas ODZ imma li huma identifikati bħala areas of containment (AOC), però fejn hemm areas li huma purament agrikoli, jiġifieri huma strettament barra miż-żona ta’ żvilupp, l-ERA kienet konsistenti u dejjem oġġezzjonat.

ONOR. JASON AZZOPARDI: Bħala numri, tistgħu tgħiduli eżattament kemm hemm applikazzjonijiet pendenti għal rilokazzjoni?

IS-SUR JOHANN BUTTIGIEG: Iċ-ċifri semmejthom id-darba l-oħra. M’għandix quddiemi llum, imma jekk m’iniex sejjer żball kien hemm xi tmienja b’kollox.

ONOR. JASON AZZOPARDI: Dawn it-tmienja qegħdin jitolbu li jkunu rilokati lil hinn mill-core? 

IS-SUR JOHANN BUTTIGIEG: Qegħdin jitolbu li jkunu relocated, imma m’għandix id-dettalji tagħhom.

ONOR. JASON AZZOPARDI: Kemm minnhom huma f’ODZ?

IS-SUR JOHANN BUTTIGIEG: Kollha huma ODZ.

ONOR. JASON AZZOPARDI:  Fhimt sew li l-Ministru ta skadenza ta’ xahrejn fejn matulhom trid issir ir-reviżjoni tal-policy?

IL-PERIT MICHELLE PICCININO: Hekk hu.

ONOR. JASON AZZOPARDI: Nifhem sew ukoll li matul dawn ix-xahrejn, fejn se jkun hemm dan ir-rethinking bżonnjuż tal-policy, xejn ma jżomm milli l-applikazzjonijiet pendenti jkunu proċessati.

IS-SUR JOHANN BUTTIGIEG: L-applikazzjonijiet li hemm pendenti jridu jiġu proċessati skont il-policy tal-lum.

ONOR. JASON AZZOPARDI: U din it-tweġiba twassalni għal mistoqsija oħra.  Tenendo conto l-fatt li għandna tmien applikazzjonijiet, u mill-informazzjoni li għandi donnu hemm ċerta aċċelerazzjoni fit-talbiet ovvjament minħabba l-iskadenza tar-revision tal-policy, jagħmel sens li jkun hemm sospensjoni tal-applikazzjonijiet pendenti? Għax allura se niġu f’sitwazzjoni fejn ikun hemm ir-revizjoni, imma fil-frattemp the horses would have bolted out of the stable doors and it would be futile closing the stable doors afterwards! Jien infurmat li f’Tal-Balal hemm xi applikazzjoni fuq ODZ ta’ 3,000 metru kwadru. Ma nafx kemm-il elf metru kwadrat nistgħu naffordjaw f’ODZ biex imbagħad nirrevedu l-policy! Xtaqt inkun naf x’inhi l-fehma tal-Ministru u tal-entitajiet konċernati dwar dan. Jien naħseb li jkun inutli li nipproċessaw l-applikazzjonijiet imbagħad wara nagħmlu revision, għax il-ħsara tkun saret, l-ODZ ikun ittiekel u m’aħniex se nġibuh lura. 

IS-SUR JOHANN BUTTIGIEG: Inti qed tibbaża ruħek li dik il-pompa tal-fuel se tiġi approvata, imma fil-fatt dik il-pompa tal-fuel partikolari mhijiex skont il-kriterji tal-policy.

ONOR. JASON AZZOPARDI: Jiġifieri?

IS-SUR JOHANN BUTTIGIEG: Jiġifieri l-proposta mhijiex in line mal-policy.  Ovvjament jekk ikolli talba, jien xorta rrid nipproċessa l-applikazzjoni.

ONOR. JASON AZZOPARDI: Fair enough. Mit-tmienja li hemm pendenti kemm minnhom mhumiex skont il-policy?

IS-SUR JOHANN BUTTIGIEG: B’dik il-waħda partikolari naf fiċ-ċert.

ONOR. JASON AZZOPARDI: L-oħrajn huma skont il-policy?

IS-SUR JOHANN BUTTIGIEG: Le, m’iniex qed ngħidlek li huma skont il-policy, imma l-ewwel irrid narahom biex inkun nista’ ngħid liema fl-opinjoni tagħna huma skont il-policy u liema mhumiex. Hemm uħud li jistgħu jkunu skont il-policy, imma għad irridu nistennew l-istudji ambjentali, għax mhux bilfors li għax applikazzjoni tkun in line mal-policy allura tgħaddi; trid tkun mal-policy u l-istudji ambjentali jridu jkunu aċċettabbli.

ONOR. JASON AZZOPARDI: Sal-laqgħa li jmiss jista’ jkollna informazzjoni dwar kemm minn dawn it-tmienja li huma pendenti huma in line mal-policy?

IĊ-CHAIRPERSON: Onor. Azzopardi, se nitlob lis-segretarja tgħaddilek il-preżentazzjoni li saret mill-PA fil-laqgħa preċedenti għax fiha din l-informazzjoni li qiegħed titlob. 

Il-Ministru Herrera.

ONOR. JOSÈ HERRERA:  L-ewwel nett irrid ngħid li fuq din l-applikazzjoni partikolari, jidher li hu kif qal is-Sur Buttigieg, però rigward applikazzjonijiet pendenti li għad iridu jiġu ndirizzati mill-PA, naħseb li s-Sur Buttigieg ma jistax jikkommetti ruħu f’dan l-istadju, għax at one point hu jrid jiġġudika fuq il-każ partikolari, u jekk hu jiġi hawnhekk u jkun diġà ta l-pożizzjoni tiegħu, ikun ippreġudika l-ġudizzju li jrid jittieħed. Qed ngħid dan mhux bħala politiku imma bħala avukat. Jekk jien se niġġudika oġġett, ma nistax nagħti spjega preċiża fuqu. Jien ċert li l-Onor. Jason Azzopardi jifhimni fuq dan il-punt.

Rigward x’naħseb jien irrid ngħid li l-policy saret in bona fede, u naħseb li l-PA qed timplimenta l-policies skont il-kriterji li hemm. Ir-regolatur ma jagħmilx il-policy  u l-liġijiet hu, imma jimplimenta l-liġijiet li jkunu in vigore.  Allura naħseb li l-kritika li ssir kontra regolatur jew regolaturi ma tkunx ġusta, fis-sens li jekk jien se niġġudika jew se jagħmel ġudizzju tiegħi, irrid nagħmlu fuq l-istate of play li hemm attwalment. Hawnhekk irrid ngħid li wara li saret il-policy, l’apetito vien mangiando, fis-sens li kien hemm spilling effect, beda jitħajjar kulħadd, u beda jkollna ammont sostanzjali jew mhux sostennibbli ta’ applikazzjonijiet f’ODZ. Ma nistħix ngħid li kien dan il-fatt li lili nkwetani, għax jekk ikollok pompa jew tnejn b’minimu ta’ madwar sitt tomniet art f’ODZ li tiġi konvertita f’pompa tal-fuel, ma jiġri xejn, imma jekk ikollok 10, allura jfisser li għandek 60 tomna art f’ODZ li jkunu ġew kommessi f’pompi tal-fuel. Naħseb li nkun qed nonqos jekk bħala Ministru responsabbli mill-ambjent ma ngħidx li dik lili tippreokkupani. M’iniex qed ngħidlek li m’għandha ssir qatt, però trid tkun iktar ristrettiva mill-punto di vista ambjentali, li wieħed japplika għal pompa tal-fuel f’żona li hija ODZ, jew li għax tkun faċċata ta’ żona industrijali, allura jinħareġ il-permess. M’iniex qed ngħid li dawn iż-żewġ ipotesi m’għandhomx ikunu hemm, imma forsi għandu jkun mhux daqshekk faċli li wieħed jotjeni l-permess, minħabba l-impatt ambjentali. Naħseb li l-policy oriġinarjament saret in buona fede, ħadd ma kien qed jippretendi li jkun hawn dawn l-applikazzjonijiet li qed ifaqqsu, u naħseb li llum, la ġara hekk huwa għaqli li flimkien wieħed jerġa’ jara x’hemm bżonn itejjeb fil-policy li hemm, kif fil-fatt qiegħed isir. 

ONOR. RODERICK GALDES: Inkun korrett jekk ngħid li madwar 10 snin ilu kien hemm rapport fejn kien hemm diġà tbassir li 24 pompa tal-fuel kellhom jirrilokaw minn ġol-urban core minħabba li kienu qegħdin ta’ periklu għan-nies? Illum qed ngħidu li fadal tmienja minnhom. Intqal ukoll li l-applikazzjonijiet qed ifaqqsu. Inkun qed ngħid sew jekk ngħid li ma tantx kien hemm ammonti extra ta’ applikazzjonijiet għal pompi tal-fuel ġodda ħlief dawk li kellhom jirrilokaw? Kemm għad fadal minn dawn li huma pendenti? Kemm ilhom fuq il-lista biex jirrilokaw? Kien hemm applikazzjonijiet ġodda, li mhumiex marbuta ma’ rilokazzjonijiet, għal pompa tal-fuel f’ODZ? Naħseb li dak huwa li rridu noħorġu minn hawnhekk.

IS-SUR JOHANN BUTTIGIEG: Huwa korrett li tgħid li bejn wieħed u ieħor kien hemm xi 24 fuel stations li kienu ġew identifikati għal rilokazzjoni, però li għad fadal tmienja, mhux korrett, għax s’issa kulma ħareġ huwa permess wieħed għal pompa ġdida u żewġ permessi għal rilokazzjonijiet. 

ONOR. RODERICK GALDES:  Minn dawk l-24?

IS-SUR JOHANN BUTTIGIEG: Minn dawk it-tmienja jew 10 applikazzjonijiet li semmejna d-darba l-oħra. Jekk kien hemm 24 allura fadal żgur 14 li għad iridu jiġu rilokati. Rigward kemm kien hemm ġodda, safejn naf jien id-darba l-oħra kont semmejt li kien hemm tlieta,  li minnhom waħda biss ġiet approvata li mhijiex marbuta ma’ relocation.

ONOR. GODFREY FARRUGIA: Hemm ħsieb li jkun hemm inċentiv biex il-fuel stations li jeżistu fil-village cores jew fiż-żona urbana jiġu riallokati f’postijiet fejn hemm l-SMEs jew inkella postijiet industrijali – m’iniex qiegħed nirriferi għall-ODZs – b’inċentiv min-naħa tal-PA jew min-naħa tal-Gvern? Tikkunsidrawha din il-proposta? Il-policy lanqas public awareness campagn ma tesiġi, imma sempliċement tħajjar mingħajr ebda inċentiv. Sintendi hawnhekk qegħdin nitkellmu fuq is-saħħa tal-poplu u fuq l-immaniġġjar aħjar tal-ibliet u l-irħula tagħna. Din m’għandhiex x’taqsam mal-ERA. Jien napprezza l-mod kif il-Ministru żvolġa l-argument tiegħu, u j’alla dak li għandu f’moħħu jiġi attwat, però minn dan l-aspett hemm xi ħsieb li forsi nistgħu nidħlu fih?

IS-SUR JOHANN BUTTIGIEG: Min-naħa tal-PA m’hemmx ħsieb, però we are always open for suggestions f’każijiet fejn dak li jkun ikollu art li hija fabbrikabbli u se tagħtih valur miżjud; ovvjament biex xi ħadd jaċċetta li jagħmel pompa tal-fuel ġo żona industrijali jrid ikollha valur miżjud ma’ li għandu. 

IĊ-CHAIRPERSON: Grazzi. Jien naħseb li nistgħu nerġgħu niddiskutu din il-materja ġaladarba jkun hemm is-suġġerimenti possibbli fuq l-irfinar tal-policy eżistenti mill-ERA. Nifhem li fi żmien xahrejn għandu jkollna possibbilment... (Interruzzjonijiet)

ONOR. GODFREY FARRUGIA: Xahrejn minn Jannar.

IĊ-CHAIRPERSON: Tajjeb, qegħdin noqorbu.  Naħseb li nistgħu ngħaddu għall-item li jmiss fuq l-aġenda.

IĊ-CHAIRPERSON: Fl-ewwel laqgħa fejn iddiskutejna l-public domain, konna bdejna naraw l-implikazzjonijiet ta’ din il-liġi ġdida, kif se tidħol fis-seħħ, u kif se tidħol fil-prattika. Mill-ewwel laqgħa kelli input addizzjonali li bagħatli privatament Dr. Ganado, li qiegħed preżenti u allura forsi jkun jista’ jelabora ftit iktar dwaru. Xtaqt anke nieħu opinjonijiet differenti dwar din il-liġi, u kelli wkoll xi mistoqsijiet li llum inkunu nistgħu npoġġu għax jidher li din hija liġi li hemm opinjonijiet diverġenti dwarha.

Dr. Ganado.

L-AVUKAT MAX GANADO: Fil-fatt, Mr Chairman, il-kumment li bgħattlek kien eżattament dwar il-punt li l-liġi tgħid ċar li l-interessi privati mhumiex effettwati. Jien spjegajt li kien neċessarju li fil-liġi nindirizzaw elementi ta’ proprjetà privata, għal żewġ raġunijiet, l-ewwel waħda għax fil-passat, qabel m’għaddiet din il-liġi, kien hemm ċerti elementi tad-demanju pubbliku naturali, bħall-foreshore u l-baħar, li ngħataw b’konċessjonijiet, u allura jrid jingħad xi ħaġa fuqhom, u t-tieni raġuni hija li meta ssib parti li hija proprjetà tal-Gvern li huwa suġġett ta’ din il-liġi, li tmiss eżatt ma’ proprjetà privata... Jekk għandek ġojjell, mhux se jieqaf ma’ ħajt, imma se jibqa’ hemm.  Jiġifieri jekk għandek post speċjali li trid tippreżervah, il-probabilità li l-proprjetà tal-Gvern li se tiġi ddikjarata bħala demanju pubbliku, tmiss ma’ proprjetà privata, hija possibbli. Allura huwa importanti li meta ssir din l-analiżi ta’ preżervazzjoni u protezzjoni ta’ art pubblika – għax l-art pubblika hija s-suġġett tal-liġi u mhux art privata – jista’ jkun li d-dimensjoni tal-protezzjoni jkollha bżonn testendi fuq proprjetà privata. Il-loġika tgħidlek hekk, u allura l-liġi mbagħad qagħdet attenta li tara li meta jiġri hekk id-drittijiet privati ma jiġux effettwati. Fil-fatt il-liġi tgħid dan madwar 15-il darba.

ONOR. JOSÈ HERRERA: Mr Chairman, xtaqt ngħid xi ħaġa żgħira dwar dan. Din hija liġi li nzerta hawn preżenti tlieta min-nies li kienu nvoluti fiha; l-Onor. Jason Azzopardi, li kien involut direttament, Dr. Max Ganado, u jien. Il-liġi oriġinali abbozzaha Dr. Ganado fuq struzzjoni tal-Onor. Jason Azzopardi, u meta ġiet quddiemi għamilt l-emendi tiegħi wara li kelli diversi inkontri ma’ Dr. Ganado u mal-Onor. Azzopardi. Jien xtaqt insemmi tliet prinċipji.  L-ewwel nett, biex iserraħ rasu kulħadd xtaqt ngħid li l-iskop li bih ġiet ippilotata din il-liġi – qiegħed nitkellem minn aspett politiku – huwa biex tipperpetwa l-protezzjoni fuq art li diġà hija pubblika u biex tirregola dak li diġà kien demanju pubbliku; safejn jasal il-foreshore, u liema parti mill-foreshore m’għandux jibqa’ meqjus bħala demanju pubbliku.

It-tieni punt huwa – u hawnhekk nixtieq nindirizza lis-Sur Johann Buttigieg – li fl-opinjoni tiegħi qegħdin nagħmlu żball meta niġu biex indaħħlu territorju jew sit fid-demanju pubbliku, fis-sens li l-PA, qabel ma tiddikjara sit bħala demanju pubbliku, m’għandhiex għalfejn tidħol hi biex tindika u timmarka fuq mappa dak li huwa privat u dak li huwa pubbliku għax il-liġi diġà taħseb għal dan il-punt. Il-PA trid tiddikjara territorju jew żona bħala demanju pubbliku jekk jidhrilha li dak is-sit għandu jkun demanju pubbliku, imbagħad il-liġi tipprovdi sabiex min għandu interessi privati, sa għaxar snin wara jkollu ċans jirreġistrahom. Jekk noqogħdu nistennew lill-awtorità regolatorja tagħmel mappi u tiċċekkja hi x’inhu privat jew le, tispiċċa biex il-liġi ma tkun tista’ titħaddem qatt, għax tispiċċa ma tasal qatt għal x’inhu privat u x’mhuwiex. Allura min għandu interess u min għandu t-titolu għandu jmur jirreġistra fi żmien 10 snin. U l-liġi tmur oltre minn hekk. Meta għamilna l-liġi qgħadna attenti biex nagħmlu li jekk persuna, minħabba traskuraġni, jew għax tkun anzjana, jew għax ma tagħtix kas eċċ., ma tirreġistrax id-dritt tagħha sa żmien 10 snin, allura jkollha d-dritt tagħmel kawża wara dawk l-10 snin. Jiġifieri d-drittijiet privati huma mija fil-mija salvagwardjati, u m’għandhomx ikunu protetti minn min għandu jiddikjara dak is-sit bħala demanju pubbliku. Huwa l-privat li għandu jieħu interess. Dak li mhux se jiġi protett huwa min qed jokkupa xi sit f’territorju ta’ portata ekoloġika, storika, ambjentali, eċċ, b’mod illegali u m’għandux titolu x’jipprovdi bħala prova. Jekk jien m’għandix titolu bħala prova, u qiegħed nagħmel squatting, ma nistax nissalvagwardja d-dritt tiegħi. Jekk jien qed nivvanta xi titolu reali minħabba l-preskrizzjoni akkwiżittiva, ma tfissirx li m’għandix dritt, però tfisser li jien imbagħad irrid nirrikorri għall-qrati biex jagħtuni dak id-dritt. Allura b’hekk daħħalna s-serjetà, ikkonsolidajna t-territorju li huwa tal-Gvern, naqqasna l-abbużi f’dak it-territorju, u l-privat xorta qed jingħata l-kawtela li għandu bżonn u l-protezzjoni li jrid.  Jiġifieri jien naħseb li qed induru magħha proċeduralment u mhux bil-mod it-tajjeb.

IĊ-CHAIRPERSON:  L-Onor. Mallia.

ONOR. EMMANUEL MALLIA: Sur President, bir-rispett kollu lejn il-kollega tiegħi li ppilotaha, jien għandi ċerti riżervi dwar dan.  L-ewwel nett ngħidlu prosit, però naħseb li l-aħħar dikjarazzjoni li għamel Dr. Ganado, wieħed għandu jaraha u jifliha iżjed fil-fond. Jien xtaqt nistaqsi lill-PA kemm irċevew ittri mingħand nies li huma inkwetati jew li bagħtulhom il-kuntratti, eċċ.

IS-SUR JOHANN BUTTIGIEG: Hemm numru sostanzjali.

ONOR. EMMANUEL MALLIA: Jiġifieri l-pubbliku hemm barra għamel għagħa fuq din.

ONOR. JOSÈ HERRERA:  Imma għax ma fhemuhiex.

ONOR. EMMANUEL MALLIA: Jien avukat u għad għandi r-riżervi fuqha, aħseb u ara n-nies hemm barra!

ONOR. JOSÈ HERRERA: Imma l-liġi hija ċara.

ONOR. EMMANUEL MALLIA: Le, mhijiex daqshekk ċara.

ONOR. JOSÈ HERRERA: Hija ċarissima; titkellem biss fuq art pubblika.

ONOR. EMMANUEL MALLIA: Dr. Ganado, qabel ma ġejt għal din il-laqgħa, iċ-Chairman urieni email li bgħattlu inti fejn kont ċar ħafna dwar dak li kont qed tikteb dwaru. Fil-fatt nixtieqek tispjega l-aħħar punt tiegħek fejn għedt li kemm il-foreshore kif ukoll, possibbilment, l-art privata li tmiss miegħu jistgħu jiġu effetwati.

L-AVUKAT MAX GANADO: Dwar il-foreshore hemm limiti, u nafu x’inhuma. Id-demanju pubbliku li huwa tal-Gvern u li mhuwiex foreshore, għad irridu nidentifikawh. Il-punt li għamilt huwa li meta tidentifika art tal-Gvern li trid tipproteġiha b’din il-liġi billi tgħid li l-Gvern jassumi obbligi li jieħu ħsiebha b’mod elevat, tkun qed tgħolli l-livell tas-salvagwardji. Jekk se tmiss ma’ proprjetà privata –  u l-proposta tissuġġerixxi li dik il-parti li tmiss magħha għandha tkun ukoll dikjarata bħala demanju pubbliku għax għandha l-istess natura – hemm bżonn li d-deċiżjoni u r-riżoluzzjoni tal-Kamra testendi wkoll fuqha.  Dan għaliex ikun jagħmel sens li jsir hekk, mhux għax xi ħadd irid jieħu xi drittijiet tal-privat, imma għax irridu nipproteġu mhux biss l-ambjent, imma l-kultura, l-istorja, eċċ., affarijiet li huma importanti għalina. (Interruzzjonijet) Milli nista’ nifhem, ħafna mill-inkwiet inqala’ għax meta saret il-proposta saret b’mod iktar vast milli forsi qed ngħid jien. Jiġifieri ma kienx hemm identifikazzjoni ta’ art tal-Gvern, imbagħad saret estenzjoni minħabba l-loġika li qed ngħidlek. Jista’ jkun li, pereżempju, intagħżel wied u ġie mmarkat il-wied kollu. Il-loġika allura hija tajba imma għal din il-liġi ġiet ta’ theddida, u allura kellek reazzjoni mill-pubbliku. Jien ma nafx il-proċess eżatt kif sar, imma meta inti taqbad wied sħiħ, il-probabilità hi li tkun qbadt ħafna proprjetà privata, u allura...

ONOR. EMMANUEL MALLIA: U allura x’jiġri u x’se jkunu l-kriterji?

L-AVUKAT MAX GANADO: Is-suġġeriment tiegħi d-darba l-oħra kien biex tirriduċu l-parti tad-dikjarazzjoni tad-demanju pubbliku għal dak li huwa tal-Gvern, u n-nota li bgħattlek, Mr Chairman, kienet fis-sens li jekk hemm xi parti mill-art privata li tant hija sensittiva li hemm raġuni għalfejn għandek tagħmilha, allura imbagħad iddiskuti estensjoni għal fuq l-art privata.

ONOR. EMMANUEL MALLIA: Għall-kjarezza: X’inhuma l-karatteristiċi li jagħmluha aktar sensittiva? U min se jiddeċidi dan?

L-AVUKAT MAX GANADO:  Hemm proċess sħiħ. Il-liġi kollha hija hekk u tgħid li trid tkun ta’ rilevanza storika, kulturali, ambjentali, jew li l-pajjiż jitlef b’mod serju jekk il-proprjetà isn’t taken care of b’sens ta’ responsabilità ta’ fiduċjarju, jiġifieri li jien, bħala Gvern, qed nieħu ħsieb din il-proprjetà b’mod li mhux se nitilfuha.  M’iniex qed ngħid biex nagħmluha f’bozza u nħalluha hemm, imma l-punt hu li f’dik il-biċċa art jew proprjetà, pereżempju, Sant’Iermu, jew Kastilja, jew il-fortizza li hemm f’Manoel Island, ċerti affarijiet ma jistgħux isiru għax inkella nitilfu n-natura tagħha. 

IĊ-CHAIRPERSON: F’dak il-każ, fejn Membru Parlamentari, jew għaqda mhux governattiva tiddikjara żona partikolari li  għandha tiġi ddikjarata bħala demanju pubbliku  u jkollok persentaġġ żgħir, jew forsi inqas żgħir, li tkun proprjetà privata, jekk dan il-Kumitat jissuġġerixxi lill-Kamra biex tirriżolvi li dak it-territorju privat, żgħir kemm hu żgħir, jew kbir kemm hu kbir, ikun demanju pubbliku, l-implikazzjonijiet fuq id-drittijiet privati l-proprjetà privata, xi jkunu bil-liġi kif inhi? 

L-AVUKAT MAX GANADO: Il-proċess jibda bil-preżunzjoni li qed nirriferu għal art pubblika, jiġifieri wieħed irid jibda b’dik il-premessa, ma jridx jibda billi jfittex l-art mingħajr ma jaf jekk hijiex tal-Gvern. Jekk imbagħad fil-proċess joħroġ li hemm art privata li ma kienx jaf biha, allura jibda jagħmel kif qed tgħid int, jiġifieri jew jeskludiha, jew joqgħod attent li jirriżerva d-drittijiet kollha ta’ dik il-persuna. 

ONOR. JOSÈ HERRERA: Hawnhekk biss fejn ma naqbilx miegħek. Il-liġi ma tipprovdix il-jedd tal-privat sa għaxar snin biex jirreġistra l-proprjetà tiegħu? 

L-AVUKAT MAX GANADO: Iva. 

ONOR. JOSÈ HERRERA: Mela l-iskop tal-liġi huwa li huwa inkonċepibbli li qatt tiddikjara sit demanju pubbliku mingħajr ma tolqot xi ħaġa tal-privat. Meta qed nitkellmu fuq siti storiċi, iva, imma meta qed nitkellmu fuq siti ta’ portata ekoloġika bħall-widien eċċ. nista’ nassigurak li kważi kważi mhu se ssib imkien f’Malta, fejn għandek 316 kilometru kwadru, li mhuwiex owned mill-privat. Il-fatt li l-liġi qiegħda tagħti l-jedd lill-privat biex jirreġistra t-titolu tiegħu, ma jfissirx li jekk ikollok sit li ġie ddikjarat demanju pubbliku imma inti f’dawk l-għaxar snin irreġistrajt is-sit tiegħek, ma tkunx milqut iżjed mid-demanju pubbliku? Għalhekk l-iskop li tirreġistrah. Dik li nixtieqek tispjega. 

L-AVUKAT MAX GANADO: Le, ma naqbilx miegħek. Il-liġi tgħidlek li jekk għandek drittijiet privati tista’ tirreġistrahom b’tali mod li d-drittijiet privati tiegħek ma jiġux effettwati mid-dikjarazzjoni, però ma jfissirx li l-proprjetarju ma jibqax burdened by public domain obligations which arise as a result of their nature. Jekk jien, bħala gvern, iddikjarjat li l-parti tiegħi… (Interruzzjonijiet) Le, anzi bil-kontra. Irridu naraw il-viżjoni. Meta nagħmlu scheduling, pereżempju, taħt il-liġi tal-PA… 

IĊ-CHAIRPERSON: L-għaxar snin joħorġu mil-liġi? 

L-AVUKAT MAX GANADO: Iva, għax il-Land Registry Act tagħti dritt lil kulħadd li jirreġistra t-titolu ħalli jkollu titolu protett. Din il-liġi qed tgħid li meta l-Gvern jiddikjara parti mill-art bħala demanju pubbliku, irid jirreġistraha biex kulħadd ikun jaf li dik il-biċċa għandha status speċjali. Kull persuna li ma jkunx irreġistra t-titolu tiegħu taħt il-Land Registry Act, jiġi pprovokat biex jirreġistra d-drittijiet tiegħu f’għaxar snin biex imbagħad kulħadd ikun jaf li l-art tal-Gvern tispiċċa “hawn” u l-art privata tibda “hawn”. 

IĊ-CHAIRPERSON: F’każ li jien writt għalqa f’sit li ġie ddikjarat demanju pubbliku u ma rreġistrajtx dik l-għalqa f’dawk l-għaxar snin u qatt ma kienet irreġistrata qabel, x’jiġri? 

L-AVUKAT MAX GANADO: Hemmhekk trid toqgħod attent, kif qed jgħid il-Ministru, għax inti ħallejt l-impressjoni li hija proprjetà tal-Gvern tkompli, jiġifieri l-Gvern ħa passi biex għamilha u ddikjaraha li hija demanju pubbliku u inti m’għamilt xejn u l-Land Registry Act għandha din id-dixxiplina, jiġifieri meta xi ħadd jirreġistra titolu jew jirreġistra xi dritt, bħala proprjetarju privat trid tirreaġixxi. 

IĊ-CHAIRPERSON: U jekk ma jsirx f’dawk l-għaxar snin? 

L-AVUKAT MAX GANADO: Hawnhekk hawn daqsxejn kumplikazzjoni. Il-Land Registry Act tista’ tneħħilek it-titolu u dik hija liġi perikoluża ħafna għall-proprjetà privata. Jekk jien immur nirreġistra titolu u inti ma tagħmel xejn, issir tiegħi u ma tistax tattakkani. Hemm ċerti sentenzi tal-qorti li jirriżervaw ċerti pożizzjonijiet fuqha, però l-iskop ta’ din il-liġi mhuwiex li tneħħilek il-proprjetà.  L-obbligi joħorġu mill-fatt li din hija proprjetà speċjali u trid tieħu ħsiebha. Ma jfissirx li xi ħadd se jkollu dritt jidħollu fiha, jew li ma jistax jiżivluppaha, jew li xi ħadd se jeħodhielu, imma kif qed jgħid l-Onor. Mallia, daqskemm teffettwak scheduling, se teffettwak din. Meta tagħmel scheduling, l-effett huwa restrizzjoni tad-drittijiet tiegħek bħala proprjetarju, u din hija xi ħaġa simili, jiġifieri tagħtik obbligu li tieħu ħsiebha b’mod aktar attent. 

IĊ-CHAIRPERSON: L-Onor. Azzopardi. 

ONOR. JASON AZZOPARDI: Sur President, huwa ta’ pjaċir għalija li fl-ewwel seduta li qed nattendi ta’ dan il-Kumitat qegħdin niddiskutu suġġett li huwa għal qalbi ħafna u li nikkunsidrah il-baby tiegħi għax ma’ Dr. Max Ganado għamilna kważi erba’ snin biex wellidna din il-white paper f’Jannar 2013, imbagħad bi ftehim mal-Ministru Herrera approvajna l-liġi. Ħalli nispjega ftit minn fejn tlaqna u għalfejn saret il-liġi. 

L-ewwel nett, din il-liġi ma tivvintax ir-rota. Hawn diversi pajjiżi madwar l-Ewropa, però mhux biss fl-Ewropa, li għandhom il-kunċett tal-public domain, u konna ħarisna lejn il-liġijiet li għandhom l-Italja, Franza, il-Kanada, New Zealand, u diversi pajjiżi oħra. Il-bżonn tal-liġi beda meta l-Gvern, li jien kont nagħmel parti minnu, ġie ffaċċjat b’sitwazzjoni fejn kellha tiġi indirizzata s-sitwazzjoni ta’ kif jista’ b’xi mod jingħata ċens fil-qiegħ tal-baħar. Niftakar li kont iltqajt ma’ Dr. Ganado u minn dik il-problema – kull avukat jaf li ma tistax tagħti ċens fil-qiegħ tal-baħar –  żviluppa l-kunċett tad-demanju pubbliku. 

Qgħadna attenti mmens li bl-ebda mod – u naħseb li din hija xi ħaġa li trid tiġi kkomunikata aktar – id-drittijiet tal-privat ma jkunu mittiefsa jew jistgħu jiġu mittiefsa. Il-liġi għandha xejn inqas minn 13-il istanza fejn tagħmilha ċara li d-drittijiet tal-privat mhumiex qegħdin jiġu mittiefsa, però anke li kieku – u niftakar parir ta’ persuna partikolari – l-liġi ma kenitx tagħti dik is-salvagwardja, bin-normi normali tad-dritt fundamentali tal-ħarsien tal-proprjetà lanqas kellna bżonn, imma biex nagħmlu kif jgħidu bil-Latin, ex abundanti cautela, jiġifieri to err on the side of caution, daħħalna diversi istanzi, mingħalija 13, fejn isemmu li d-drittijiet tal-privat mhumiex mittiefsa. 

Il-liġi tittratta wkoll il-ftit areas fil-pajjiż li huma proprjetà privata li jimmeritaw il-protezzjoni tad-demanju pubbliku – jiġini f’rasi każ li ddiskutejt ma’ Dr. Ganado way back fl-2010 ta’ area kbira fl-Imtaħleb li hija proprjetà privata; ma kontx naf li kienet tal-privat għax fejn qiegħda, fuq l-irdum, assummejt li hija tal-Gvern, però fil-fatt kienet tal-privat – li però diġà huma skedati. Il-kunċett tad-demanju pubbliku huwa li you cannot destroy something which you own. Kull avukat jaf li l-kunċett ta’ proprjetà hu li jekk jien, pereżempju, proprjetarju ta’ “dan” il-mobile, għandi dritt nużah u għandi dritt inkissru. L-istess fejn tidħol proprjetà. Jekk jien sid ta’ bini nista’ nagħmel li rrid bih, subject to planning restrictions, però meta jkun demanju pubbliku, ma nistax inkissru jew nagħmillu ħsara għax għandu valur li jmur lil hinn minni. Għalhekk il-kunċett tal-fiduciary; ridna ndaħħlu l-kunċett li l-Gvern għandu l-obbligu jaħseb għal ta’ warajh – for future and present generations – u allura mhijiex reali l-biżgħa, li b’mod skorrett u forsi anke malizzjuż, hemm min nissel u ffumenta, ċioè li din il-liġi tirfes b’xi mod id-drittijiet tal-privat. Id-drittijiet tal-privat ma jintmissux. Tant hu hekk li l-liġi tgħid li fejn ikun hemm proprjetà tal-Gvern li tiġi ddikjarata demanju pubbliku, dik issir extra commercium, però proprjetà privata li tiġi ddikjarata demanju pubbliku ma tiġix iddikjarata extra commercium. F’termini sempliċi, biex niftiehmu u nifhmu lil xulxin, meta tkun extra commercium ma tistax tinnegozjaha, u meta ma tkunx, tista’ tinnegozjaha. Mela d-drittijiet tal-privat mhux veru huma mittiefsa. Li ma tistax tagħmel huwa tkissirha, tħassarha jew tiddistruġġiha. 

Irrid nitkellem ukoll dwar il-kampanja ta’ informazzjoni. Jekk għandna naqblu fuq xi ħaġa għandna naqblu li dak li għamlet din il-liġi huwa li it empowered lill-għaqdiet ambjentali u liċ-ċittadin privat biex – niftakar li għamilna fine tuning mal-Ministru Herrera meta ġejna biex niddiskutuha fil-Parlament għax hija l-liġi li ppubblikajna f’Jannar tal-2013 bi ftit differenzi – ikun jista’ jitlob li ċerti siti jkunu ddikjarati demanju pubbliku. Però hemm bżonn li ma nibqgħux ngħidu li għax sit ikun iddikjarat demanju pubbliku nkunu naqqasna xi dritt tas-sid privat. Il-Gvern, if anything, poġġa restrizzjonijiet fuqu nnfisu aktar milli fuq il-privat għax proprjetà privata li hija mertu ta’ public domain registration classification bilfors hija skedata bil-liġijiet tal-PA, jiġifieri ma vvintajniex ir-rota. 

Jien sinċerament nappella biex meta niddiskutu dan is-suġġett ma ndaħħlux flieles fejn m’għandux ikun hemm għax mhux veru li b’xi mod l-effett tal-liġi rifes xi drittijiet tas-sidien, if anything, il-Gvern għall-ewwel darba unilateralment refa’ fuqu obbligi li qabel ma kellux, u li ma kellux għalfejn jieħu għax il-Gvern huwa the ultimate sovereign owner of all the land, u dan il-Parlament għadda liġi unanima li permezz tagħha l-Gvern għandu obbligi wkoll.  U mhux kull proprjetà pubblika hija l-istess; hemm proprjetà pubblika li hija fid-demanju pubbliku u hemm proprjetà pubblika li hija intra commercium. Din hija d-distinzjoni radikali u storika fil-korp ġuridiku tagħna. 

IĊ-CHAIRPERSON: Is-Sur Johann Buttigieg. 

IS-SUR JOHANN BUTTIGIEG: Xtaqt nirriferi għall-kumment li għamel l-Onor. Josè Herrera fejn qal li m’għandniex naraw l-art… 

ONOR. JOSÈ HERRERA:  Irrid nagħmilha ċara li l-impressjoni tiegħi, u anke tal-Onor. Azzopardi, dejjem kienet li l-liġi hija worded b’mod li tfisser li jekk għandi territorju privat allura dak ma kienx jiġi mittiefes. Dejjem kienet l-intenzjoni politika tiegħi, u għandi nifhem li dejjem kienet l-intenzjoni politika tal-Onor. Azzopardi bħala kelliem tal-Oppożizzjoni...  Għalhekk hemm artiklu fl-istess liġi li jgħid li għandek sa għaxar snin biex tirreġistra d-dritt privat tiegħek, għax jekk se tirreġistra d-dritt privat tiegħek, però xorta se tiġi effettwat mid-dikjarazzjoni tad-demanju pubbliku, allura l-iskop tiegħek li tirreġistraha, għalkemm mhuwiex għalxejn, jitnaqqas ħafna. Inħoss allura li dan l-aspett li tiddikjara s-sit imbagħad il-privat jirreġistra l-interess tiegħu, mhuwiex biżżejjed jekk se nagħtuha l-interpretazzjoni li qed jagħtiha l-kollega tagħna Dr. Ganado. U naħseb li ma tkunx idea ħażina jekk dan l-aspett – u għalhekk huwa tajjeb li qed niltaqgħu f’dan il-Kumitat – nerġgħu nirriveduh għax l-iskop politiku daparti tiegħi – u hekk interpretajtha u hekk tkellimt meta ġiet ippilotata din il-liġi, u hekk għamel ukoll il-kollega tiegħi – hu li jekk għandi dritt privat, dan m’għandux jiġi effettwat. L-idea kienet li inti tipperpetwa u tagħmel extra commercium territorju li huwa ddikjarat demanju pubbliku u huwa tal-Gvern, għax jekk mhux tal-Gvern m’għandniex nidħlu fiha. Għalhekk dak li għedt nerġa’ nirtirah u ngħid li dan l-aspett għandna nagħmlulu ftit fine tuning. 

L-AVUKAT MAX GANADO: Ħalli nagħti eżempju importanti. Manoel Island u Chambray huma demanju pubbliku ovvji.  Issa hemmhekk għandek drittijiet privati ċari li jfisser li kull post li huwa ta’ natura ta’ demanju pubbliku bħal dawn il-ġojjelli li għandna li għandhom drittijiet privati għax il-Gvern ikun ta konċessjoni fuqhom, qatt ma tista’ tiddikjarahom. L-artiklu jgħid li allavolja hemm dawn id-drittijiet privati għax ġew mogħtija mill-Gvern, id-dikjarazzjoni ta’ demanju pubbliku, li f’dan il-każ hija mija fil-mija fuq proprjetà privata għax hemm il-konċessjoni enfitewtika, tapplika bħala dikjarazzjoni ta’ demanju pubbliku, imma d-drittijiet kollha taħt il-kuntratt li jkun ta l-Gvern, iċ-ċens, jibqgħu mhux mittiefsa. Ma naħsibx li hemm bżonn ta’ x’wieħed jgħid aktar minn hekk.

ONOR. EMMANUEL MALLIA: Jekk l-individwu jkun xtraha qabel dan kollu u issa ovvjament…
L-AVUKAT MAX GANADO: Il-konċessjoni tal-Gvern xorta tiġi rrispettata għax id-drittijiet privati xorta jibqgħu hemm. 

ONOR. EMMANUEL MALLIA: Imma d-drittijiet privati tal-individwu se nnaqqsuhom, jiġifieri se nkunu nġusti għax għandek l-individwu li xtara proprjetà qabel, u issa b’din, jekk ibigħha jista’ jkun effettwat. 

L-AVUKAT MAX GANADO: Jiġifieri l-Gvern ikollu post bħal dan, jagħti konċessjoni privata … 

ONOR. EMMANUEL MALLIA: Nifhmek imma se jkollu effett inġust. 

L-AVUKAT MAX GANADO: Ma jidhirlix li huwa nġust. Forsi wieħed jista’ jikkummenta fuq il-punt tax-scheduling għax qed tindirizza sitwazzjoni… 

ONOR. JOSÈ HERRERA: Onor. Mallia, ix-scheduling mhux neċessarjament huwa nġust.  Jekk wieħed jirraġuna b’dan il-mod ifisser li l-Gvern huwa projbit milli jiddikjara territorju ODZ għax jekk jiddikjara territorju ODZ u jien għandi proprjetà tal-familja u l-policies tal-Gvern ikunu jridu li dak… (Interruzzjonijiet) Le, jiena writt proprjetà li ma tkunx f’ODZ, u wara 20 jew 30 sena l-Gvern jidhirlu li jrid jiddikjara dak it-territorju ODZ. Il-Gvern għandu dritt jagħmel dan għax il-Gvern għandu dritt jippreżerva l-ambjent. Meta jien għedt li jrid isir fine tuning, ma jfissirx li neċessarjament il-liġi ma tibqax tikkontempla din iċ-ċirkostanza, imma jfisser li jekk l-interessi privati b’xi mod diġà jeżistu, pereżempju, jekk għandi proprjetà li qiegħda f’żona ta’ żvilupp u allura min għandu dak is-sit, jew min xtara dak is-sit għandu l-potenzjal ta’ żvilupp, u jien daħħaltlu dak it-territorju f’demanju pubbliku allura l-potenzjal tiegħu li jiżviluppa neħħejtulu. F’dak il-każ, dan irid ikollu xi tip ta’ rimedju pekunarju u allura l-Gvern irid jaħsibha darbtejn jekk iridx jiddikjara dak is-sit demanju pubbliku jew le. Jekk meta nxtara kien diġà ODZ u kien diġà ma jistax jiżviluppa ruħu u daħal fid-demanju pubbliku, allura mhux se teffettwah għax diġà ma jistax jiżviluppah, imma min għandu ċerti drittijiet inerenti u just expectation fuq territorju, u dik il-just expectation b’xi mod se neffettwawhielu, allura dan irid jiġi diminizzat. Biex inkun onest miegħek, meta ddiskutejna dan l-aspett, u kif inhi worded il-liġi, ma kienx jidher daqshekk ċar, u għalhekk jien ħadt dik il-pożizzjoni. M’iniex qed ngħid li bilfors għandna nneħħu dan l-aspett, imma naħseb li rridu niddibattuh ftit aħjar, u jekk hemm bżonn, wieħed jista’ jipproponi anke emenda għalih.

IS-SUR JOHANN BUTTIGIEG: Kif kont se ngħid, din hija liġi pjuttost kumplessa, u d-diversi pariri legali li ngħatawlna, inkluż dak tal-Avukat Ġenerali, li qiegħed hawn preżenti, kienu li għandna nevitaw il-proprjetà privata. U l-ispirtu tar-rapport li ħejjejna aħna huwa proprju f’dan ir-rigward, jiġifieri li fejn hemm proprjetà privata, jew il-maġġoranza tal-art hija proprjetà privata, allura ma ġietx irrikkmandata. Għalhekk huwa importanti li attwalment inkunu nafu jekk il-proprjetà hijiex tal-Gvern jew le, u hemmhekk fejn forsi għall-ewwel ma bdejtx naqbel ma’ Dr. Ganado.  La l-PA, li hija enti tal-Gvern, għandha l-fakultà li ġġib l-informazzjoni mingħand entità oħra tal-Gvern b’iktar faċilità u tivverifika jekk proprjetà hijiex tal-Gvern jew le, mhuwiex ġust li nġiegħlu lin-nies jirreġistraw huma. Allura, għaddejna mill-fażi fejn ivverifikajna kull proprjetà, u kif hemm fir-rapport, għedna li m’aħniex kuntenti bir-riċerki li saru.

IĊ-CHAIRPERSON: Xtaqt, jekk ma jimpurtax nistaqsik xi ħaġa dwar dan. Hawnhekk hawn preżenti ċ-Chairman tal-Bord tal-Gvernaturi tal-Awtorità tal-Artijiet. Meta kienet qiegħda ssir il-liġi, l-Awtorità tal-Artijiet ma kenitx teżisti u fir-rapport ħafna drabi jissemma n-nuqqas ta’ informazzjoni, jew informazzjoni mhux preċiża u ċara, li possibilment ingħatat il-PA mill-Government Property Division (GPD). X’ġara fil-fatt?

IS-SUR JOHANN BUTTIGIEG: Fl-opinjoni tagħna hemm numru ta’ artijiet li għal xi raġuni, meta staqsejna lill-GPD dwarhom, irriżulta li ma kenux tal-Gvern, meta fil-fatt kienu.  Waħda minnhom kienet l-art ta’ fejn Ħaġar Qim u l-Imnajdra, fejn l-informazzjoni li ngħatatilna kienet li ma kenitx irreġistrata bħala art tal-Gvern, meta din fil-fatt hija mogħtija lil Heritage Malta. Dik għalina kienet il-flagging fejn bdejna nistaqsu how correct is the information that we were receiving.  Għax biex nagħtu parir irid ikollna informazzjoni tajba; jekk ikollna informazzjoni li mhijiex tajba, ma nistgħux nagħtu parir tajjeb. U huwa għalhekk li aħna għedna li m’aħniex kuntenti b’dawk ir-riċerki. Veru li din kienet l-ewwel esperjenza, kemm għalina, kemm għall-GPD, u anke għar-Reġistru Pubbliku, però nħossu li l-perjodu ta’ żmien kien qasir wisq għall-ammont ta’ riċerki li riedu jsiru. We remained on the side of caution għax nippreferu li we are cautious milli proprjetà tiġi ddikjarata public domain u ngħidu...

IĊ-CHAIRPERSON: Xtaqt  nistaqsi lill-Imħallef Farrugia Sacco jekk għandux x’jikkummenta dwar dan.

L-IMĦALLEF EMERITUS LINO FARRUGIA SACCO (Chairman, Bord tal-Gvernaturi tal-Awtorità tal-Artijiet): Huwa veru li kif qed jgħid is-Sur Buttigieg, hemm diversi artijiet li jkollna l-impressjoni li mhumiex tagħna, imbagħad jirriżultaw li huma tagħna, u vice-versa, jiġifieri wieħed irid joqgħod attent fuq dak li għadu kif qal, għax għalkemm ir-records huma biżżejjed tajbin, però perfetti mhumiex. Barra minn hekk, l-ikbar problema forsi se tkun fuq il-proprjetà tal-Joint Office.  Kif tafu, fl-1993 għaddiet il-proprjetà mill-Knisja għall-Istat, u sallum għad għandna biss 24% tal-proprjetà li ġiet eżaminata. Dawn jagħmlu xogħol delikat ħafna u jridu joqogħdu attenti mmensament għall-inqas verifika, għall-ammonti, u anke trid toqgħod attent li meta tiġi biex tirreġistra ż-żona, din tkun irreġistrata b’mod li r-Reġistru tal-Artijiet jaċċettawha. Dan l-aħħar iddeċidejna li għandna nagħfsu aktar fuq ir-reġistrazzjoni, però sfortunatament għadna ftit lura, u dak li qed jgħid is-Sur Buttigieg, u ċioè li hemm bżonn li ssir verifika iktar ċerta, huwa stat ta’ fatt u għandu raġun dwarha.

IĊ-CHAIRPERSON: Nifhem sew li l-maġġoranza tal-proprjetà li għaddiet għand il-Gvern permezz tal-konkordat, li permezz tiegħu daħal fis-seħħ il-Joint Office, s’issa għadha mhijiex irreġistrata f’isem il-Gvern?

L-IMĦALLEF EMERITUS LINO FARRUGIA SACCO: Mhijiex irreġistrata, fis-sens li ma ssibhiex fil-pjanti tal-Land Registry, però l-konkordat stess jipprovdi li l-art għaddiet għand il-Gvern, jiġifieri l-art hija tal-Gvern.

IĊ-CHAIRPERSON: Bħalissa l-PA għandha r-rwol li tagħti l-parir lill-Kamra dwar jekk proprjetajiet għandhomx jiddaħħlu bħala demanju pubbliku jew le. Jekk il-PA tagħmel mistoqsija lill-Awtorità tal-Artijiet dwar jekk żona partikolari hijiex tal-Gvern jew le, u dik iż-żona tkun għadha ġejja provenjenza mill-Knisja imma għada ma ġietx irreġistrata, intom tkunu tistgħu tinfurmaw lill-PA f’liema stadju qiegħda, fis-sens jekk tafux jekk hijiex tagħkom jew le?

L-IMĦALLEF EMERITUS LINO FARRUGIA SACCO: Ċertament aħna għandna obbligu li nikkoperaw b’dan il-mod, però mhux dejjem huwa faċli, fis-sens li hemm ċerti artijiet li jkollhom blokka żgħira ta’ art jew bini li allura tista’ taqbad u b’mod raġjonevoli tagħmel din il-biċċa xogħol, imma hemm biċċiet mill-artijiet li jkun fihom numru enormi ta’ parcels, u allura dan ix-xogħol jista’ jieħu ċertu ammont ta’ żmien.  Aħna naturalment nippruvaw naħdmu flimkien mal-PA u nippruvaw insolvu kemm jista’ jkun malajr din il-problema, però tista’ tkun biċċa xogħol laborjuża, għalkemm tista’ wkoll ma tkunx.

IĊ-CHAIRPERSON: Xtaqt nagħmel mistoqsija lill-Avukat Ġenerali dwar xi ħaġa li għalkemm iddiskutejniha fl-ewwel laqgħa, forsi s’issa ġewwa moħħi għadha mhijiex ċara.  Id-distinzjoni bejn privat u Gvern f’dak li għandu x’jaqsam ma’ dikjarazzjoni biex proprjetà jew art issir demanju pubbliku, hija netta? Għandu jkun hemm din id-distinzjoni netta? Jista’ jkollok sitwazzjonijiet fejn art privata tista’ tiġi ddikjarata bħala demanju pubbliku?

L-AVUKAT PETER GRECH (Avukat Ġenerali): Nirringrazzjak, Mr Chairman. Din il-liġi rrinfaċċat id-diffikultà ta’ meta tipprova ddaħħal kunċett li għalkemm ilu jeżisti – id-demanju pubbliku mhux xi ħaġa li ġie vvintat sentejn ilu imma ilu ġej mid-dritt Ruman – kien hemm mijiet ta’ snin ta’ konfużjoni dwaru, u allura meta tipprova tilleġiżla dwar dan il-kunċett fi żminijiet moderni, se tirriskontra din it-tip ta’ diffikultà. Sallum kellna l-kunċett ta’ demanju pubbliku u hemm anke sentenzi dwar definizzjoni ta’ foreshore eċċ. L-idea li ċerti affarijiet huma meħtieġa għall-Istat, pereżempju għad-difiża, ilha teżisti, però qatt ma ġew leġislati. Ġara li matul is-snin, anke artijiet li huma demanju pubbliku... Pereżempju, darba kellna kawża mingħalija dwar art fix-Xemxija għax xi ħadd kien qabad u għalaqha, il-Gvern qajjem l-argument li hija demanju pubbliku u ma setax jagħmel hekk, u min kien tgħidx kemm ġab eżempji ta’ postijiet fejn hemm art fuq il-foreshore li qiegħda għand in-nies b’kuntratti. Jiġifieri s-sitwazzjoni kienet waħda fejn għandna dan il-prinċipju, però ma tantx huwa segwit. Din il-liġi twieldet f’dan it-tip ta’ ambjent, u allura bilfors trid taħseb, ma tistax tgħid li kull min għandu titlu privat spiċċa għax dan kollu se jkun demanju pubbliku fi stat pur kif irridu. Jiġifieri bilfors trid taħseb għad-drittijiet privati, u naħseb li waħda mill-affarijiet enfasizzati f’din il-liġi hija li d-drittijiet privati jkunu kemm jista’ jkun ippreżervati; kważi ad nauseam huwa ripetut f’din il-liġi li d-drittijiet privati mhumiex mittiefsa.

ONOR. EMMANUEL MALLIA: Għaliex użajt il-kliem “kemm jista’ jkun”?

L-AVUKAT PETER GRECH: Għax hemm ċerti restrizzjonijiet fejn inti ma tistax tagħmel affarijiet fuq art privata fid-demanju pubbliku li bihom tħassar dik l-art. Anke din, wieħed irid jorjentaha fis-sens ta’ liġijiet ta’ ippjanar. Xi tfisser “tħassar” dik l-art? Jekk illum persuna, skont il-liġijiet tal-planning li kienu fis-seħħ ukoll qabel ma daħlet din il-liġi jew qabel ma art saret demanju pubbliku, għandu dritt jagħmel xi ħaġa, se tgħidlu li ma jistax jagħmilha? Jista’ jagħmilha, imma jista’ mbagħad ikollu problema mad-dritt tal-użu tal-proprjetà. Ir-restrizzjonijiet fuq l-użu tal-proprjetà għal skopijiet ta’ ippjanar huma aċċettabbli. Jien niftakar li fl-2010 inqatgħet il-kawża ta’ Trimeg, fejn kienet ġiet challenged sitwazzjoni fejn biċċa art kienet white area, is-sid sintendi qal li dik kienet restrizzjoni fuq id-dritt tiegħu tal-proprjetà li ma jistax jiżviluppaha, eċċ., il-qorti ma qablitx, u safejn naf jien din il-kawża marret quddiem il-European Court of Human Rights, li sabha inadmissable. Jiġifieri ma nistgħux nitilqu mill-punt li l-ebda restrizzjoni fuq l-użu tal-proprjetà għal skopijiet ta’ planning mhija aċċettabbli. Fil-fatt din il-liġi tagħmel dan it-tip ta’ restrizzjoni għall-futur.  L-interpretazzjoni li dejjem qed nagħtuha, skont kif jidher li jirriżulta mill-ispirtu tal-liġi stess, huwa li dak li hemm preżentament u dak li l-individwu għandu aspettattiva leġittima li jagħmlu llum, għandu jiġi ppreżervat fuq il-proprjetà privata. Dak li ma jistax jagħmel huwa dak id-dritt li għadu m’akkwistax. Veru, jista’ jargumenta li kieku ma kien hemm l-ebda restrizzjoni, hu eventwalment kien jiżviluppaha kif irid, però dak mhux dritt li għadda diġà fil-patrimonju tiegħu, u allura jista’ jiġi ristrett għall-finijiet ta’ ambjent, ippjanar, eċċ.

Rigward l-iskedar, jista’ jkun li b’din il-liġi hemm overlap bejn artijiet skedati u artijiet ta’ demanju pubbliku, jew eventwalment ikun hemm, però dak sintendi huwa regime ieħor. Mandankollu hemm differenzi. Pereżempju, filwaqt li persuna jista’ jappella mill-iskedar, fis-sens li jista’ ma jaċċettax dak l-iskedar, eċċ., f’din il-liġi hemm prevista konsultazzjoni pubblika u diskussjoni f’dan il-Kumitat, u ladarba mbagħad art tgħaddi minn dan il-proċess u tiġi ddikjarata demanju pubbliku, il-kwestjoni tieqaf hemm għax tkun saret demanju pubbliku fuq deċiżjoni tal-Parlament. Hemm ukoll il-possibilità ta’ declassification, però declassification ukoll iżżomm ċerti obbligi fuq l-art. Huma żewġ proċessi separati li jagħmlu restrizzjoni fuq l-użu tal-proprjetà għal skopijiet ta’ ambjent, però naħseb li loġikament għandu jkun hemm ċertu overlap bejn it-tnejn. Jiġifieri r-risposta sempliċi naħseb li hija li l-intenzjoni tal-leġislatur toħroġ ċar ripetutament mil-liġi li d-drittijiet privati għandhom jiġu ppreservati, in kwantu għal dawk li huma drittijiet eżistenti llum, inkwantu għall-futur, il-fatt li sit ikun ġie klassifikat bħala demanju pubbliku, sintendi se jkollu effett fuqu, bħal meta sit jiġi skedat. 

ONOR. JOSÈ HERRERA:  U jekk diġà għandu permess, jew diġà qiegħed fil-planning area?

L-AVUKAT PETER GRECH: Jekk diġà għandu permess, għandu dritt kweżit.

L-AVUKAT MAX GANADO: U jistgħu wkoll japplikaw għal permessi u jeħduhom. Jekk tħares lejn il-proġett ta’ Manoel Island tara li huwa evidenti li huwa ta’ tip ta’ demanju pubbliku.  Hemmhekk il-Gvern ta konċessjoni qabel din il-liġi, u dawk id-drittijiet kollha se jiġu ppreservati, rispettati, u jistgħu jiżviluppaw kif hemm bżonn, imma ovvjament meta jiġi ddikjarat li huwa demanju pubbliku, allura wieħed irid joqgħod ftit iktar attent.

IĊ-CHAIRPERSON: F’dak is-sens, id-drittijiet ġew akkwistati għax kien hemm konċessjoni minn qabel? Semmejna Manoel Island bħala eżempju, u naf li qiegħed fir-rapport.  F’dan il-każ id-drittijiet tiegħu qegħdin hemmhekk għax kienu hemmhekk qabel il-liġi tad-demanju pubbliku?

L-AVUKAT MAX GANADO: Anke jekk isiru wara. Jekk il-Gvern jagħti ċens fuq proprjetà li hija ta’ dik in-natura, anke jekk jagħmilha issa, wara din il-liġi, xorta jiġu ppreservati d-drittijiet.

IĊ-CHAIRPERSON: U f’dak li għandu x’jaqsam ma’ ppjanar?

L-AVUKAT MAX GANADO: Dik hija liġi oħra. Fil-fatt f’din il-liġi hemm saving provision li tgħid li xejn mhu se jeffettwa d-drittijiet tal-...

IS-SUR JOHANN BUTTIGIEG: Il-liġi tal-ippjanar hija liġi speċjali and it overrides il-liġi tad-demanju pubbliku.

ONOR. JOSÈ HERRERA:  Fil-liġi tad-demanju pubbliku hemm artiklu li jagħmilha ċara li bl-ebda mod ma din il-liġi tinferixxi fuq il-planning. 

ONOR. RODERICK GALDES: Dwar il-punt li semma l-Avukat Ġenerali.  Ejjew neskludu dawk li għandhom permessi fiżiċi tal-ippjanar.  Dawk li qegħdin fil-pjan lokali jew inkella fil-pjan ta’ struttura, fil-preżent jistgħu jiżviluppaw sa ċertu ammont. Fil-proċess daħal id-demanju pubbliku. Dak id-dritt se jibqa’ hemm, jew inkella d-demanju pubbliku jista’ jipprevali fuq il-pjani lokali jew fuq il-pjani eżistenti tal-Awtorità?

L-AVUKAT PETER GRECH: Fil-fatt l-Uffiċċju kien intalab parir, u aħna għedna li jekk hemm pjan lokali li jippermetti ċertu żvilupp, dik hija aspettativa leġittima li trid tiġi rispettata. Ma rridux ninsew il-fatt li din il-liġi tad-demanju pubbliku daħlet issa, u allura daħlet fl-istat li kienu l-affarijiet meta daħlet. Il-passat ma nistgħux nikkanċellawh.

IĊ-CHAIRPERSON: Il-liġi tidħol f’dak li għandu x’jaqsam ma’ proprjetà tal-Knisja? Tista’ proprjetà tal-Knisja, bħal knejjes u kappelli...

L-AVUKAT PETER GRECH: Wieħed irid jiftakar li llum m’hemm l-ebda parti mill-pajjiż li hija ddikjarata bħala demanju pubbliku, jiġifieri qegħdin nibdew minn zero. (Interruzzjonijiet) Però dik hija demanju naturali li ilha hemm minn żmien ir-Rumani, imma apparti dik u l-baħar, m’hemm l-ebda parti mill-pajjiż li hija demanju pubbliku. L-idea kienet li se ngħollu daqsxejn is-sensittività u kull istituzzjoni tagħmel il-parti tagħha biex forsi nippreservaw dak li huwa importanti għall-identità tagħna.

IĊ-CHAIRPERSON: Din hija importanti għax il-liġi tispeċifika liema huma dawk li b’mod awtomatiku issa ġew iddikjarati bħala demanju pubbliku inkluż il-baħar. 

L-AVUKAT MAX GANADO: Dawk dejjem kienu, imbagħad hemm oħrajn. 

IĊ-CHAIRPERSON: Biex toħroġ partijiet li qed ngħidu dejjem kienu, irridu napplikaw ir-regola tal-ħames snin? 

L-AVUKAT MAX GANADO: Dik ilha hemm, l-unika differenza li hemm hija li filwaqt li qabel kienet sa l-ikbar mewġa, issa hija 15-il metru. Teoretikament għandna bżonn nagħmlu pjanta fir-Reġistru tal-Artijiet, nirreġistraw il-foreshore kollu sa 15-il metru, jekk nidentifikaw – kif inhu obbligu fil-liġi stess qabel mal-Gvern jagħmel xi ħaġa bħal din –  l-interessi privati, noħorġuhom biex ma neffettwawhomx għax hekk tgħid il-liġi. Għalhekk il-PA kellha biċċa xogħol kbira, għax kellha toqgħod tfittex u ssibhom. Imbagħad hemm il-protezzjoni tal-individwu privat li għandu dritt li jekk il-Gvern ma ndunax li hemm dritt privat, imur hu u jirreġistraha.  Jiġifieri hemm ħafna defences biex inkunu żguri li l-interess privat ma jiġix effettwat. Hemm section li tgħid li fost l-affarijiet li jistgħu jiġu ddikjarati bħala demanju pubbliku mill-Parlament huma dawk res sacrae, res religiosae u res sanctae. Dawn huma kollha kunċetti li kienu jeżistu fid-dritt Ruman li kienu meqjusin bħala speċjali għax kienu tempji u postijiet importanti... 

IĊ-CHAIRPERSON: Jien qed nifhem li allavolja huma proprjetà tal-Knisja, il-mument li jiġu ddikjarati bħala tali, qed jiġu reżi mhux kummerċjabbli.

L-AVUKAT MAX GANADO: Effettivament iva, imma wieħed irid jara d-dritt kanoniku, li jgħid li meta jkollha din it-tip ta’ proprjetà, il-Knisja trid tużaha għall-iskop li tinbena u trid jippreżervaha b’tali mod li żżomm l-identità tagħha. Jiġifieri din mhijiex inkonsistenti mad-drittijiet tal-proprjetà privata tal-Knisja, imma jiġu ma’ xulxin. Jien ma naħsibx li jkollna xi tip ta’ problema jekk il-Mosta Dome tiġi ddikjarata bħala demanju pubbliku. 

IĊ-CHAIRPERSON: F’moħħi għandi proġetti li għaddejjin bħalissa, biex wieħed jifhem il-portata ta’ din il-liġi.  Pereżempju, nafu li bħalissa għaddej proġett partikolari fil-Kon-Katidral ta’ San Ġwann. F’dak is-sens, qed tmur kontra din il-liġi? 

L-AVUKAT MAX GANADO: Le, għax ix-scheduling u din il-liġi huma konsistenti ma’ xulxin. Id-differenza hija li hawnhekk, jekk tiddikjara xi ħaġa…

IS-SUR JOHANN BUTTIGIEG: Hemmhekk, fl-opinjoni tagħna, jista’ jkun hemm problema għax ladarba ġie fid-demanju pubbliku u allura m’hemmx policy per se li tippermetti żvilupp, allura jista’ jkun li jkun hemm kunflitt u allura xi ħadd jista’ jqajjem il-kwestjoni li l-ewwel trid issir deklassifikazzjoni mbagħad jinħareġ il-permess. 

L-AVUKAT MAX GANADO: Ma naqbilx. Id-differenza hi li fix-scheduling għandek ordni tal-PA li tgħid li dik qed tiġi ppreservata bir-regoli tagħha. Fid-demanju pubbliku qed ngħidu li l-proprjetarju għandu obbligu legali li jieħu ħsiebha, jiġifieri hemm differenza fl-angolu tar-regola. 

ONOR. JOSÈ HERRERA: Ħa nagħmlu punt ċar għax huwa importanti li jkun irreġistrat għax kien diġà qam u ddiskutejnih ukoll. Pereżempju, biex isiru xogħlijiet simili bħal dawk li qegħdin isiru bħalissa fil-Kon-Katidral ta’ San Ġwann, hemm bżonn deklassifikazzjoni mill-Parlament? 

L-AVUKAT MAX GANADO: Deklassifikazzjoni ma jistax ikun hemm għax m’hemmx dikjarazzjoni. Jekk ikun hemm dikjarazzjoni ta’ demanju pubbliku, effettivament se jkun hemm obbligu fuq il-proprjetarji, li huma l-Gvern u l-Knisja, biex jippreżervawh fin-natura tiegħu għax huwa ġojjell nazzjonali, u meta l-PA jkunu qed jaraw jekk joħorġux permessi jew le, iridu jqisu l-kwalità ta’ dik il-proprjetà.  Jiġifieri huwa  simili ħafna għax-scheduling. 

IS-SUR JOHANN BUTTIGIEG: Hemmhekk fejn m’aħniex qed naqblu. Dr. Ganado għadu kemm qal preżervazzjoni fin-natura tiegħu. Mela allura saret xi ħaġa li qed taltera dik ix-xi ħaġa. 

ONOR. JOSÈ HERRERA: Imma mhux qed tiżnaturah. 

IS-SUR JOHANN BUTTIGIEG: Skont x’tifhem b’“tiżnaturah”. Hemm min jgħid… 

ONOR. JOSÈ HERRERA: Tibdel id-destinazzjoni, l-iskop tiegħu. 

IS-SUR JOHANN BUTTIGIEG: Wieħed irid jgħid jekk bl-approvazzjoni li tingħata tkunx naqqastlu l-preġju tiegħu. Kien hemm diversi diskussjonijiet dwar dan.  Allura hemmhekk qiegħed tiżnaturah? Għandek bżonn...? 

L-AVUKAT MAX GANADO: Importanti napprezzaw x’jagħmel id-deklassifikazzjoni. Id-deklassifikazzjoni jirrendi proprjetà minn demanju pubbliku għal proprjetà pubblika ekonomika li jfisser li l-Gvern ikun jista’ jagħti konċessjonijiet ta’ natura privata. Dak huwa l-iskop ta’ deklassifikazzjoni, mhux biex tkun tista’ tagħmel li trid biha. Fil-fatt hemm section ċara li tgħid li demanju pubbliku li jiġi deklassifikat, xorta jibqa’ demanju pubbliku fin-natura tiegħu. L-iskop ta’ din il-liġi mhuwiex biex twaqqaf l-iżvilupp imma biex noqogħdu attenti bħala pajjiż, bħala awtoritajiet, bħala Gvern u bħala pubbliku li nippreservaw dak li jikkontribwixxi għall-identità tagħna bħala pajjiż. 

ONOR. RODERICK GALDES: Liema hija l-awtorità jew l-entità li se tieħu l-onus tad-demanju pubbliku?  Jiġifieri min se jimmaniġġjahom? Min se jibda l-proċess? L-Awtorità tal-Ippjanar? L-Awtorità tal-Ambjent? 

L-AVUKAT MAX GANADO: Jien kont nagħti d-dritt lill-pubbliku, imma l-Onorevoli ma qabilx miegħi. 

ONOR. RODERICK GALDES: Imma min se jibda l-proċess? L-Awtorità tal-Ippjanar?  Il-Lands Authority?  

ONOR. JOSÈ HERRERA: Il-proċedura hija spjegata. L-applikazzjoni ssir lill-Awtorità  tal-Ippjanar, l-Awtorità tal-Ippjanar tivvettjaha għax hija l-awtorità idonea li trid tara, skont il-policies li għandha eċċ. jekk huwiex sit li jimmerita, wara konsultazzjoni, li jiġi ddikjarat bħala tali, wara li jgħaddi dak il-proċess tiġi quddiem dan il-Kumitat, dan il-Kumitat jivvettjaha u jekk il-Kumitat jidhirlu li s-sit għandu jkun demanju pubbliku jmur quddiem il-plenarja, isir dibattitu u tgħaddi l-liġi. Kien hemm żewġ raġunijiet għalfejn jiena u l-Onor. Azzopardi qbilna li nneħħu s-suġġeriment oriġinali ta’ Dr.  Ganado li any Tom, Dick and Harry seta’ jmur il-Parlament u jitolbu jiddikjara sit ta’ demanju pubbliku.  L-ewwel raġuni kienet għax tista’ tkun inundated b’nies li m’għandhomx x’jagħmlu, jew nies li huma ffissati li joqogħdu jitolbu ħafna siti biex jiġu ddikjarati demanju pubbliku u allura l-Parlament jispiċċa blocked jirrevedi dawn it-tip ta’ applikazzjonijiet.  It-tieni raġuni kienet li ridna li jkun hemm hemm awtorità indipendenti mill-politiku, li hija l-Awtorità tal-Ippjanar, sabiex tagħmel hi l-analisi tagħha biex mhux kull applikazzjoni awtomatikament tispiċċa fil-Parlament. 

L-AVUKAT MAX GANADO: Il-mistoqsija kienet min se jinforza l-liġi. 

ONOR. RODERICK GALDES: Se tkun l-Awtorità tal-Ippjanar li tagħmel dan? 

L-AVUKAT MAX GANADO: Le, kif inhi l-liġi, sfortunatament, m’hemm ħadd li jista’ jinforza l-liġi. Il-punt hu li kulħadd se jkun jaf l-istatus tagħha u l-Gvern jaf li għandu dawk l-obbligi u jrid jirrispettahom. Il-problema kienet li dak iż-żmien… 

ONOR. RODERICK GALDES: Fil-każ li għandek persuna li kisret il-liġi, bniet f’art jew għamlet… Min se jieħu passi? 

L-AVUKAT MAX GANADO: Dak huwa rimedju tal-PA għax bena, però jekk ikun hemm post sabiħ li jkun qiegħed jiġi distrutt, bħal pereżempju, xi ħadd mar fuq il-foreshore u beda jkisser kull  m’hemm bil-jigger, il-PA se tintervjeni, però m’hemmx sistema li biha xi ħadd jista’ jintervjeni taħt din il-liġi għax is-suġġeriment li jkun hemm id-dritt tal-individwu  mingħajr ma jipprova li għandu interess, ma ġiex aċċettat. Il-proposta biex jingħata rimedju popolari ma ddaħlitx f’din il-liġi. Idealment, nagħmlu dik biex persuna tkun tista’ tikkontribwixxi għall-protezzjoni ta’ pajjiżna. 

IĊ-CHAIRPERSON: Sinjuri, sar ħafna ħin u filwaqt li nirringrazzja lil kulmin ġie għal din il-laqgħa, xtaqt nagħmel suġġeriment. Punt importanti, li ntbagħat lili permezz ta’ mistoqsija li saret, u li anke ġie rilevat illum huwa li l-PA ippreparat ir-rapport li għandna għad-diskussjoni quddiemna b’informazzjoni limitata, jew mhux preċiża, li ngħatat mill-Government Property Division (GPD) ta’ dak iż-żmien, illum l-Awtorità tal-Artijiet. Jien xtaqt nistaqsi:  Kieku  l-PA kellha informazzjoni aktar preċiża jista’ jkun hemm ċirkostanzi fejn kienet tasal għal parir differenti minn dak li għandna quddiemna llum? 

IS-SUR JOHANN BUTTIGIEG: Iva, jista’ jkun. 

IĊ-CHAIRPERSON: Allura jien inħossni aktar komdu kieku l-PA kellha terġa’ tirrevedi r-rapport li bagħtitilna, u b’konsultazzjoni mal-Awtorità tal-Artijiet naraw li fejn ma kienx hemm informazzjoni daqstant preċiża, sa fejn hu possibbli tingħataw informazzjoni aħjar biex ir-rapport ikun ibbażat fuq informazzjoni aktar solida.  Wara li tagħmlu dan l-eżerċizzju, il-mument li jkollkom dik l-informazzjoni f’idejkom u tkunu erġajtu eżaminajtu dawk is-siti li s’issa ġew issuġġeriti, tħejju rapport – jien naf li  qed jitħejja rapport ieħor, għax kull tant xhur se tkunu qegħdin tagħmlu rapport bħal dan – ibbażat fuq informazzjoni aktar sħiħa. 

IS-SUR JOHANN BUTTIGIEG: Jekk dan il-Kumitat iħoss li għandu jerġa’ jibgħat lura r-rapport, aħna nerġgħu nibdew ir-riċerki tagħna u kif ikollna l-informazzjoni nerġgħu nitilgħu b’rapport ġdid. 

IĊ-CHAIRPERSON: Jien naħseb li għandu jkun hemm qbil min-naħa tagħna bħala Kumitat, li tenut kont dak li ntqal hawnhekk mill-Avukat Ġenerali, miċ-Chair tal-Awtorità tal-Artijiet u anke minn min għamel id-draft tal-liġi u mil-leġiżlaturi li kienu nvoluti, għandna nassiguraw li sa fejn hu possibbli r-rapport ikun ibbażat fuq informazzjoni aktar preċiża. 

DR. MAX GANADO: Forsi tista’ ssir ftit aktar pubbliċità biex jekk hemm persuni li għandhom interessi joħorġu l-informazzjoni... 

IĊ-CHAIRPERSON: Jekk m’iniex sejjer żball, it-terminu joħroġ mil-liġi li kull… 

DR. CLAIRE BONELLO (f’isem Flimkien għal Ambjent Aħjar): Qed nifhem sew li l-PA għamlet ir-riċerka tagħha mbagħad meta ġiet biex tagħmel ir-rapport tagħha it took the safer option, jiġifieri eskludiet il-proprjetà privata? 

IS-SUR JOHANN BUTTIGIEG: Le, l-PA imxiet fuq l-informazzjoni li kellha u fuq il-parir li kellna, kemm tal-avukati tagħna kif ukoll tal-Avukat Ġenerali, u ċioè li għandna neskludu l-proprjetà privata. 

DR. CLAIRE BONELLO: U, fil-fatt, hekk għamiltu. 

IS-SUR JOHANN BUTTIGIEG: Iva. Ftit hemm proprejtajiet privati fejn għeda li xorta jkun jagħmel sens li għandhom ikunu demanju pubbliku.  Nista’ nsemmi, pereżempju, Manoel Island. 

DR. CLAIRE BONELLO: Qed ngħid sewwa li fir-rapport li ħejjiet il-PA, il-proprjetà privata hija eskluża? 

IS-SUR JOHANN BUTTIGIEG: By far and large iva. 

IĊ-CHAIRPERSON: Però jekk qed nifhem sew kien hemm ċirkostanzi fejn lanqas kien hemm deċiżjoni preċiża minħabba n-nuqqas ta’ informazzjoni li rċevejtu mingħand… 

IS-SUR JOHANN BUTTIGIEG: Jew ħassejna li dik l-informazzjoni kważi kważi hija skorretta. 

DR. CLAIRE BONELLO:   Imma kif se jiżvolġi ruħu dan l-eżerċizzju? Il-PA se jkollha informazzjoni ġdida? Se tagħmel verifiki ġodda? Kemm se jdum dan il-proċess? 

IĊ-CHAIRPERSON: It-talba tiegħi bħala Chairperson ta’ dan il-Kumitat, flimkien mal-Kumitat kollu, hija li jekk hemm metodu kif...  L-informazzjoni kienet intalbet lill-GPD, li kien dipartiment tal-Gvern, li kien għaddej minn taqlib kbir biex isir l-Awtorità tal-Artijiet li għandna llum. Jekk hemm way kif l-informazzjoni li tgħaddi għand il-PA tkun aktar sħiħa, allura r-rapport ikun ibbażat fuq informazzjoni aktar korretta. Jien ma rridx nirrikkmanda lill-Plenarja li sit m’għandux ikun demanju pubbliku fuq premessa żbaljata jew fuq nuqqas ta’ informazzjoni li possibbilment awtorità tkun għaddiet lil oħra. Rigward timeframes, jien nitlob liż-żewġ Awtoritajiet sabiex ikunu effiċjenti kemm jista’ jkun. 

DR. CLAIRE BONELLO: Il-biżgħa tiegħi hi li l-proċess kollu se jkun stultifikat. 

ONOR. JASON AZZOPARDI:  Sur President, filwaqt li nifhem ir-raison d'être ġustifikat tiegħek, taken to its logical conclusion, il-biżgħa tiegħi hi li dan kollu se jintefa’ in the never ever shelf u allura jiġi ftit fix-xejn. Naħseb li lkoll kemm aħna naqblu li it will be a red letter day għal dan il-Parlament meta dan ir-rapport ikun approvat. Ma nistgħux nagħmlu għarbiel liema huma dawk is-siti li m’hemmx kontestazzjoni fuqhom? Żgur li mhux fuq kollha hemm kontestazzjoni, jikkoreġini s-Sur Imħallef. 

L-IMĦALLEF EMERITUS LINO FARRUGIA SACCO: Biex inkun nista’ ngħid eżattament liema huma, l-ewwel irrid nara l-lista u anke nivverifikaha, affarijiet li jridu ċertu żmien biex isiru. 

ONOR. JASON AZZOPARDI: Granted, Sur Imħallef, però nista’ nissuġġerixxi lill-Kumitat li tentut kont iż-żmien raġonevoli li l-Awtorità għandha bżonn, ngħidu li fi żmien 15-il ġurnata jew tliet ġimgħat, il-proprjetajiet li fuqhom m’hemmx kontestazzjoni mmexxu fuqhom?  Ma jistax ikun li kollha hemm kontestazzjoni dwarhom! 

IĊ-CHAIRPERSON: Inħossni skomdu li se nispezzettaw ir-rapport. Jien nippreferi li jekk hawnhekk ingħatajna r-rapport sħiħ, dak ir-rapport jintbagħat sħiħ lill-Awtorità tal-Ippjanar. M’għandix problema li nagħmlu limitu ta’ żmien għax lanqas jien ma rrid li ntawlu ħafna. 

ONOR. JASON AZZOPARDI: Imma dan jista’ jkun sena oħra,  li żgur mhuwiex l-iskop ta’ dan il-Kumitat li jsir hekk għax inkella nkunu qegħdin nidħku b’xulxin. 

DR. CLAIRE BONELLO: L-applikazzjonijiet saru oriġinarjament f’Ġunju 2016. 

L-IMĦALLEF EMERITUS LINO FARRUGIA SACCO: Jista’ jkun li xi każijiet insolvuhom malajr u jista’ jkun li jkun hemm xi biċċiet li …

IĊ-CHAIRPERSON: Naħseb li ħareġ ċar mil-laqgħa tal-lum huwa li qegħdin nitkellmu fuq materja sensittiva u li naħseb li naqblu li hija importanti. is-Segretarja ġibditli l-attenzjoni għal-liġi kif inhi, u ċioè li d-dover ta’ dan il-Kumitat huwa li jaqbad ir-rapport fl-intier tiegħu, jeżamina l-konklużjonijiet ta’ dak ir-rapport, naraw is-siti li naqblu dwarhom u dawk li ma naqblux dwarhom u nagħtu r-rakkmandazzjoni tagħna lill-Ministru responsabbli mill-artijiet u lill-Plenarja għad-deċiżjoni. Is-suġġeriment tiegħi huwa li l-PA terġa’ tagħmel l-eżerċizzju li diġà għamlet iżda tottjeni dik l-informazzjoni nieqsa li possibbilment ġabet mill-Awtorità tal-Artijiet sabiex hawnhekk niġu ppreżentati b’rapport intier, li jkun l-istess rapport imma li jista’ jkun, għalkemm jista’ ma jkunx il-każ, ikollu eżiti differenti fuq ċerti siti minħabba li jkun hemm informazzjoni preċiża. 

DR. CLAIRE BONELLO: Imma jista’ jkollna indikazzjoni ta’ fejn kien hemm dawn l-ambigwitajiet? 

IĊ-CHAIRPERSON: Kien hemm mistoqsija li għamilt inti stess. 

DR. CLAIRE BONELLO:  Imma dik rigward Manoel Island, u ġiet sorvolata. Il-mistoqsija tiegħi kienet fuq il-proċedura li ttieħdet mill-PA meta għażlet is-siti jew ħalliet barra ċerti siti. Waqt din id-diskussjoni, il-mistoqsija tiegħi ġiet imwieġba sodisfaċentement. Li mhux qed joħroġ ċar mid-diskussjoni huwa fejn kien hemm id-diffikultajiet jew fejn ma ġewx esklużi. 

IĊ-CHAIRPERSON: Fir-rapport, il-PA għamlu disclaimer li ammont ta’ informazzjoni li ngħatat… 

DR. CLAIRE BONELLO: U tħallew barra żoni kbar fejn ma kellhomx informazzjoni sħiħa jew fejn kien hemm interessi privati. Il-PA aġixxiet b’ċerta prekawzjoni biex tkun on the safe side, u allura ma nafx għalfejn issa qed nerġgħu nestendu ż-żmien; dan ilu aktar minn sena u nofs, fil-fatt se jagħlaq kważi sentejn.   Forsi l-PA tista’ tippreċiża fejn eżattament kien hemm dan in-nuqqas ta’ kjarifika, fis-sens fejn ir-riċerki ma kenux sodisfaċenti. 

ONOR. JASON AZZOPARDI: Jekk il-PA se tingħata aktar żmien fuq suġġeriment sensat tiegħek, Sur President, qisni qed nifhem li se terġa’ tagħmel ix-xogħol li suppost diġà għamlet qabel ġejna hawnhekk. Ma nistax nifhem x’se tiskopri ġdid, Sur Buttigieg. 

IS-SUR JOHANN BUTTIGIEG: Għar-rigward tal-proprjetà li l-privat ikklejmja li hi tiegħu allura wieħed jista’ jgħid, sakemm m’hemmx claim min-naħa tal-Awtorità tal-Artijiet, li dak huwa korrett. Għar-rigward ta’ informazzjoni li ġiet min-naħa tal-GPD u l-Land Registry, minħabba ċerti dubji li kellna f’ċerti siti… 

DR. CLAIRE BONELLO: Bħal? 

IS-SUR JOHANN BUTTIGIEG: Kif diġà għedt, Ħaġar Qim u tal-Imnajdra. Nafu li dawk huma għand Heritage Malta imma l-informazzjoni li ngħatatilna hija li dik hija art privata. Allura la għandi dubju fuq biċċa mill-informazzjoni, ma nistax ngħid li l-informazzjoni l-oħra kollha hija korretta. Dik hija l-inference. Kieku m’għandix dubju allura ngħid by far and large l-informazzjoni hija korretta, imma jekk għandi dubju fuq l-aktar post loġiku, aħseb u ara fuq affarijiet oħra!  Fiż-żmien li kellna bilfors kellna nagħlqu r-rapport biex nirrispettaw it-time limits li kien hemm imposti u naħseb li la kien l-pjaċir u l-gost tal-GPD u lanqas tal-Land Registry li jagħtuna dik l-informazzjoni. Ovvjament, aħna rridu noqogħdu fuq informazzjoni li qiegħda għand third parties u mhijiex qiegħda għandna għax kieku qiegħda għandna b’xi mod hija responsabilità tiegħi.

IĊ-CHAIRPERSON: Naħseb l-understanding hu li ż-żewġ Awtoritajiet għandhom jidħlu f’diskussjoni b’mod effiċjenti kemm jista’ jkun sabiex dan ir-rapport jiġi rivedut b’informazzjoni aktar preċiża mill-Awtoritajiet, jerġa’ jiġi ppreżentat hawnhekk u niddiskutuh fi żmien li ma jkunx… 

ONOR. JASON AZZOPARDI: Sur President, nista’ nissuġġerixxi li jkollna update regolari fuq ix-xogħol li jkun għaddej bejn iż-żewġ entitajiet? 

DR. CLAIRE BONELLO: Imma l-PA se terġa’ tagħmel l-istess riċerki mil-istess Awtorità tal-Artijiet? 

IĊ-CHAIRPERSON: Jien qed nfihem li l-Executive Chair tal-PA qed jgħid li jista’ jkun li kien hemm informazzjoni żbaljata. 

DR. CLAIRE BONELLO: Jiġifieri l-informazzjoni kollha setgħet kienet żbaljata!? U se terġa’ tirrikorri għand l-istess Awtorità tal-Artijiet biex tagħmel l-istess riċerki! Fejn aktar nistgħu nagħmlu l-verifiki tagħna? 

IĊ-CHAIRPERSON: Imma jien ma naħsibx li jkun ġust li ma nerġgħux neżaminaw dik l-informazzjoni u nibbażaw ruħna u niggwidaw lill-Plenarja fuq informazzjoni li possibbilment tista’ tkun, mhux żbaljata, imma mhux preċiża. Naħseb li dan il-Kumitat ikun qed jonqos, jekk illum ġejna mgħarrfa li kien hemm informazzjoni – issa jekk hux b’negliġenza ta’ dak li qabel kien il-GPD jew xort’oħra ma nistgħux ngħidu – li tista’ tkun mhux preċiża, u nagħmlu r-rakkmandazzjoni tagħna lill-Plenarja fuq dik l-informazzjoni. 

DR. CLAIRE BONELLO: Li rrid inkun naf huwa kif se nagħmlu dawn il-verifiki ġodda u entro quale termine. 

ONOR. EMMANUEL MALLIA: Jien naħseb li s-suġġeriment tal-Onor. Azzopardi huwa tajjeb, ċioè li jkollna man mano fejn wasalna u xi progress kien hemm ħalli jekk naraw li m’hemmx progress allura nerġgħu nsejħu lil dawk involuti, però ma naħsibx li huwa tajjeb jew ġust għall-Awtoritajiet li wieħed jintrabat b’terminu. 

IĊ-CHAIRPERSON: Dan il-Kumitat jista’ dejjem jibgħat għaċ-Chairpersons tal-Awtoritajiet rispettivi u jitlob update tal-progress li jkun sar, imbagħad jekk jidhrilna li hemm dewmien bla bżonn allura hemmhekk nagħtu skadenza. 

ONOR. GODFREY FARRUGIA: Jien naqbel ma’ Dr. Bonello li jekk ikun hemm sit partikolari li huwa mija fil-mija ċert li l-affarijiet qegħdin kif suppost m’għandniex għalfejn noqogħdu nistennew il-kumplament kollha biex jiġu vverifikati, imma għandna mmexxu. 

IĊ-CHAIRPERSON: Ma nistgħux nagħmlu hekk għax ir-remit ta’ dan il-Kumitat huwa li jeżamina r-rapport b’mod intier, jiġifieri mhux nispezzettawh u, pereżempju, naqbdu għaxra mis-siti nominati li jidhrilna li l-informazzjoni dwarhom hija tajba u nibagħtuhom lill-Plenarja. 

ONOR. GODFREY FARRUGIA: Mela għal quddiem – għax din hija l-ewwel esperjenza – naħseb li għandhom isiru xi emendi għax jista’ jkun hemm xi ħadd li b’malizja jitfla’ sit li huwa diffikultuż biex iżomm lill-oħrajn.  M’iniex qed nitkellem fuq dan ir-rapport, imma għal dawk li li għad iridu jiġu ‘l quddiem. 

DR. CLAIRE BONELLO: Mhux hekk qed jiġri!? 

ONOR. GODFREY FARRUGIA: Għalija dan ma jagħmilx sens u allura naħseb li għal quddiem, ir-rapport għandu almenu jkollu sezzjoni differenti biex b’hekk wieħed ikun jista’ jimxi għax inkella mhux se jkun hemm forward looking approach fil-biċċa tax-xogħol. Naħseb li għandna nagħtu gwida għall-mod kif ir-rapport għandu jkun miktub ħalli f’Settembru li ġej, meta jkun hemm applikazzjonijiet ġodda u l-PA tibda tivverifika l-affarijiet kif għandhom ikunu, ikun miktub b’tali mod u manjiera li f’dan il-Kumitat nimxu mhux neħlu. 

IĊ-CHAIRPERSON: Qed nifhem il-punt. 

ONOR. JASON AZZOPARDI: Sur President, in vista ta’ dan l-impasse li qam nistgħu nagħmlu talba biex ikun hemm emenda għal-liġi prinċipali biex ir-rapport ikun jista’ jkun spezzettat, ma jkunx rapport sħiħ u allura għal darb’oħra, ir-rapport as far as those parts which are uncontested and verified shall be deemed to be approved and… 

ONOR. EMMANUEL MALLIA: Allura se mmorru fil-Plenarja b’rapport spezzettat? 

ONOR. GODFREY FARRUGIA: Le, mhux għal dan ir-rapport qed ngħid, imma għal quddiem. 

ONOR. JASON AZZOPARDI: It’s a learning curve u għalhekk qed nagħmel il-proposta għax iċ-Chairperson għandu raġun, il-liġi titkellem fuq “the report”. 

IS-SUR JOHANN BUTTIGIEG:  Irrid ngħid li fit-tieni round kull m’għandna huma erba’ siti, allura ċ-chances li nagħmlu l-verifiki...  Altru jkollok 20 sit b’żoni vasti, u altru jkollok erba’ siti. 
ONOR. GODFREY FARRUGIA: Jien naħseb li għandna nippreparaw ruħna għall-eventwalità minn din it-tagħlima li ħadna. 

L-IMĦALLEF EMERITUS LINO FARRUGIA SACCO: Ġieli jkollna każijiet, u m’iniex qed nitkellem għad-demanju pubbliku, fejn ikun hemm min jgħid li post huwa tiegħu, u meta aħna naraw l-affarijiet, insibu xort’oħra, jiġifieri l-affarijiet mhux dejjem ikunu daqshekk ċari. 

IĊ-CHAIRPERSON: Sinjuri, naħseb li nistgħu nagħlqu hawnhekk. Qed naqblu li jkollna updates regolari mill-Awtoritajiet, jekk naraw li l-proċess qed itul bla bżonn imbagħad ikollna naġixxu b’mod differenti. It-talba ta’ dan il-Kumitat hija li dan ir-rapport jerġa’ jiġi eżaminat u tingħata informazzjoni aktar preċiża mill-Awtorità tal-Artijiet.  Ovvjament it-talba ta’ dan il-Kumitat, anke fl-ispirtu tad-diskussjoni li kien hawn, hija li tkunu effiċjenti kemm jista’ jkun sabiex fi żmien mhux fit-tul nerġgħu niddiskutu l-istess rapport li jkun ibbażat fuq informazzjoni aktar intiera li tkun ġejja mill-Awtorità tal-Artijiet. Grazzi lil kulħadd u naġġorna l-laqgħa hawnhekk.

Fit-8:42 p.m. il-Kumitat aġġorna. 
